
ომი ჯერაც არ დაწყებულა


პიესა განკუთვნილია სამი მსახიობისათვის, რომელთაგან თითოეულმა მხატვრული ამოცანის შესაბამისად შეიძლება წარმოადგინოს სხვადასხვა ნოველაში სხვადასხვა ასაკის მამაკაცი თუ ქალი - მოხუცი, ბავშვი, ა.შ. სხვანაირად, სქესი და ასაკი აქ არც ისე მნიშვნელოვანია. 


პირველი. ისეთი რაღაცები მიყვარს, რითაც შეპყრობილი ხდები. სწორი შეპყრობილობაა, როცა ძალიან რბილად, მშვიდად, ბრალის გრძნობის გარეშე, თითქოს წვიმიანი დღეა, ცივა, ცუდი ამინდია, უცებ პატარა ჭიქით არაყს გადაკრავ და აუჩქარებლად შეპყრობილი ხდები... ლუდით... ნელა... ნელა... ძალიან ნელა, სვამ ლუდს, ან ლუდი გსვამს შენ, თბილა, სახლში სითბოა და შენში სითბოა და შეპყრობილობა გრძელდება და გრძელდება...  

მეორე. ან ინტერნეტი გიპყრობს, კატეგორია „ნივთები“, უბრალოდ შეპყრობილის ნერვული რიტმით ცვლიიი სურათებს, ფეხსაცმელებს, ხელთათმანებს... რანაირი პრინტია მაისურზე, ასეთს არასოდეს არ ჩავიცმევდი... იქნებ... ზურგჩანთა... სასაცილო ბრჭყვიალა ფრთიანი ფეხსაცმელები... ვერცხლისფერი ძაფით ამოქარგული ნახვრეტები, განზრახ უსწორმასწორო, როგორი კაიფია...

მესამე. ან ტელეფონს მიეჯაჭვები: რომლიღაც თამაში გაგიტაცებს, ტორტების მორთვა, ბუშტების გახეთქვა, ბაბილონის გოდოლივით უსასრულო შენება, ვიდრე შენობა თავისივე წონისაგან არ გადაიზნიქება და ჩამოიშლება, და მერე ისევ... და ასე იძირები და იძირები...

პირველი. პრინციპში, შეიძლება ითქვას, ახლა უმთავრესი სიამოვნება შეპყრობილობაა. 

მეორე. და ალბათ უმნიშვნელოვანესიც. 

მესამე. მართლაც, რომ; საკმარისია მეტროში ჩახვიდე, გვირაბში ყველას თვალებზე ეკლები გამოსხმია.

მეორე. თითქოს მოგვარდებიან, გაგწეწავენ და შეგჭამენ. 

პირველი. უბრალოდ იმიტომ, რომ რაღაც ეწვით შიგნით. ან გასტრიტი, ან სული, ან კაცმა არ იცის რა. მუდამ თმააჩეჩილები, კანზე წითელი ლაქები, თვალებზე ეკლები...

მესამე. საშიშები არიან... ეს ხალხი გარეთ... ცივები... ბოროტები...

მეორე. რომ მიუშვა, ყველაფერს დაწვავენ. ცოტაც და... 

პირველი. უბრალოდ ამ ცეცხლს შიგნიდან გარეთ მიმართავენ. და ყველაფერს გარშემო ცეცხლი მოედება. და გვინდა ჩვენ ეს? 

მეორე. არა, მე არ მინდა, რომ კვამლმა გამაღვიძოს, ძილი მინდა... საერთოდ არ მინდა მათზე ვიფიქრო, მინდა ჩავიძირო უბრალოდ, გავქვავდე, გავქვავდე, გავქვავდე...

მესამე. რა უნდა ვუყოთ მაგათ? ხვალ ხომ...

მეორე. ჩავიძირო, ჩავიძირო, ჩავიძირო...

პირველი. რა საჭიროა ისინი?

მესამე. მართლაც. რისთვის? მათი მოცილება შესაძლებელია? ეს რეალურია?

პირველი. საერთოდ, აქ საიდან გაჩნდნენ? აი, ეს ადამიანები, თვალებზე ეკლებით? ვინ არიან?




პირველი. გაგიჟდი?

მეორე. კინაღამ გავაფრინეთ!

პირველი. სკოლაში დავრეკეთ!

მეორე. შენს მეგობრებთან ვრეკავდით!

პირველი. ადგილს ვერ ვპოულობდი!

მეორე. კინაღამ გავჭაღარავდი!

პირველი. და აი, - მობრძანდით - გამარჯობა! საიდან ვიცნობთ ამათ, ყველას?

მეორე. ინტერნეტიდან! „თქვენი შვილი მშვიდობის მარშის ფოტოზე ჩანს!“

პირველი. ქალაქის ცენტრში!

მეორე. მოედანზე!

პირველი. და რომ იქ ეცემეთ?

მეორე. რომ დაესახიჩრებინეთ იქ?

პირველი. ვიცი, რომ შეთანხმებული ღონისძიება იყო.

მეორე. ახლა არ მითხრა, რომ ხელისუფლება საქმის კურსში იყო. 

პირველი. ეს არ ნიშნავს, რომ ჩვენ ყველას მოგვწონს ეს. 

მეორე. ახლა არ მითხრა, რომ პოლიცია გიცავდათ. 

პირველი. გასარკვევია, პოლიცია ვის იცავდა. 

მეორე. შეიძლება პოლიცია თქვენგან იცავდა. 

პირველი. არა შენგან, არამედ იმათგან, ვინც შენთან ერთად იყო. 

მეორე. ჯანდაბაშიც წასულან ისინი.

პირველი. ჯანდაბაშიც წასულან ისინი. მთავარია, რომ შენ კარგად ხარ. 

მეორე. კარგია, რომ არაფერი დაგშავებია, ცოცხალი და საღსალამათი ხარ. 

პირველი. ძალიან საშიშია. როგორ არ გესმის ეს. 

მეორე. უბრალოდ სახელი აქვს ასეთი - „მშვიდობისათვის“. 

პირველი. ნებისმიერი რამ შეიძლება ერქვას. 

მეორე. დროშები ნახე?

პირველი. მშვიდობიან დემონსტრაციაზე რა უნდოდა იმ სახელმწიფოს დროშებს, ვინც ჩვენი მტერია? 

მეორე. მტრული დროშები! რა უნდა იქ ამ დროშებს! შეიძლება ხვალ ომი მოგვიხდეს!

პირველი. ასეთი დემონსტრაციისთვის ყველაზე მართებული იქნებოდა დაგეწვათ ეს დროშები.

მეორე. ზუსტად! მთავარ მოედანზე დაგეწვათ მათი დროშები!

პირველი. მაშინ ეს უკვე ნამდვილი დემონსტრაცია იქნებოდა სიკეთისათვის! თუ როგორც ქვია... მშვიდობისათვის!

მეორე. ჩვენს მშვიდობის დემონსტრაციაზე მტრის დროშები ვერ იფრიალებს. 

პირველი. წავიკითხე, რასაც წერენ... ისინი, იქ... მეორე მხარეს. 

მეორე. მეც წავიკითხე. წერენ და წერენ. თავიანთი ქვეყანა დაანგრიეს და ახლა ჩვენი ქვეყნის დანგრევა უნდათ, წერენ და წერენ, სხვას არაფერს აკეთებენ. საქმე გამოლევიათ.

პირველი. უკვირთ, გესმის შენ, ამ დემონსტრაციის შემდეგ ყველანი რატომ დაიშალნენო? რატომ წავიდნენო ყველანი, მეტროში რატომ ჩავიდნენ და სახლებს რატომ მიაშურესო? პოლიცია რატომ არ ცემესო?

მეორე. ქვები უნდა ესროლათ?

პირველი. აი, რა სურდათ მათ! ეს ყველაფერი ხოცვა-ჟლეტაში უნდა გადაზრდილიყო!

მეორე. წარმოდგენაც კი საშინელია!

პირველი. სწორედ ამის გამო ვიბრძვით ჩვენ. უფრო სწორად... კი არ ვიბრძვით... ეს ისაა, რაც ჩვენ არ გვინდა! არ უნდა დავუშვათ ასეთი რამ! ომი არ უნდა დავუშვათ! გესმის?!

მეორე. შენ კი ყოველგვარ დემონსტრაციაზე დადიხარ და ცეცხლზე ნავთს ასხამ!

პირველი. კი! ომს აღვივებ! დაფიქრდი ამაზე!

მეორე. როგორ გაბედე საერთოდ? როგორ გაბედე?

პირველი. შენ ხომ კარგი ადამიანი ხარ...

მეორე. შენ ხომ ჯერ კიდევ ბავშვი ხარ...

პირველი. და უკვე ომისკენ იწევ...

მეორე. ეჰ... ნეტა შენ...

პირველი. როგორ გაბედე...




პირველი. მორჩა?

პირველი. ეგ არაფერი. ხდება ხოლმე. 

პაუზა. პირველი ჩაცმას იწყებს.

პირველი. როგორ ფიქრობ, წვეულება გრძელდება? ჩვენ ხომ ადრე წამოვედით? ძალიან დავთვერი. ალბათ, ცარიელი კუჭის ბრალია. დილიდან ლუკმა არ ჩამსვლია. ორზე გამოსვლა მქონდა და ვღელავდი. ჩემს გამოსვლას უსმინე? 

პაუზა.

პირველი. მეც არ მისმენია შენთვის. შენც ხომ დღეს გქონდა? უბრალოდ ზედმეტად ვიღელვე, მერე წავედი ყავა დავლიე კონიაკით, მაგრამ მაინც ვერ დავმშვიდდი. მერე ქალაქში ვიხეტიალე ორი საათი, მერე სასტუმროში დავბრუნდი, გამოვიცვალე, წყალი გადავივლე და დახურვის წვეულებაზე წავედი. ჭამა კი დამავიწყდა. ნახევარი საათის შემდეგ უკვე შენ გეკოცნავებოდი ტაქსიში. 

პაუზა. 

პირველი. მაინც ვერ ვხვდები, თავს რატომ ვიმართლებ. უბრალოდ... უჰ... მგონი, ვფხიზლდები. 

პაუზა. 

პირველი. მოდი, წვეულებაზე დავბრუნდეთ, ვჭამოთ, დავლიოთ, კოლეგებთან სიტყვა გავცვალოთ. ამ სამი დღის განმავლობაში ერთი ადამიანიც არ გამიცნია. 

პირველი. იშვიათად გავდივარ სადმე. სამი ბავშვი, სამსახური, მოკლედ. ქმარი. მსგავს კონფერენციებზე იშვიათად ვარ ხოლმე. და ამიტომაც არანაირი გამოცდილება არ მაქვს...

პაუზა. 

პირველი. საჯარო გამოსვლების არანაირი გამოცდილება. რატომ არაფერს ამბობ?

მეორე. მომენტს განვიცდი. 

პირველი. გინდა თქვა, რომ... ჰო, კარგი! მორჩა... ბევრი დავლიეთ, და საერთოდაც, პირველად ყველას...

მეორე. ჰო, პირველად.

პირველი. მეც მაგას ვამბობ.

მეორე. პირველად მემართება. 

პირველი. გასაგებია. ანუ?

მეორე. პირველი ხარ ჩემთვის. ცხოვრებაში. 

პაუზა. 

პირველი. რა აზრით?

პაუზა.

პირველი. მეხუმრები?

მეორე. არა.

პირველი. რამდენი წლის ხარ? ორმოცი?

მეორე. ორმოცდაორი. 

პირველი. ესე იგი არ მეხუმრები. ო, ღმერთო. იქნებ, ხუმრობ? ო, ღმერთო. რატომ? თითქოს ეგეთი ხარ... ეგეთი... სრულფასოვანი.  

მეორე. უბრალოდ ერთადერთს არ შევხვედრილვარ. 

პირველი. ვინ ერთადერთს?

მეორე. უბრალოდ - ერთადერთს. 

პირველი. რაღაც ისევ ვერა ვარ კარგად, ალბათ კიდევ უნდა მეჭამა რამე, შოკოლადის კონიაკიანი კანფეტების გარდა. მისმინე, პლანეტაზე ხუთი... ექვსი... ახლა უკვე შეიძლება შვიდი მილიარდი, ადამიანია. და გინდა თქვა, რომ... გინდა თქვა, რომ ვერ შეძელი გეპოვა შენთვის... ვიღაც ერთადერთი?

მეორე. ვერ ვნახე. უფრო სწორად ვნახე. ახლა. ძალიან გამიმართლა.

პაუზა. 

პირველი. გასაგებია. მისმინე, ჰოდა, წვეულებაზე რომ დავბრუნდეთ, რას იტყვი?

მეორე. მოიცა. მოდი, ვისაუბროთ. 

პირველი. მოდი, ჯობია მე ვთქვა. პირველმა მე. ანუ, პირველი მე ვიტყვი. კალამბური, ჰა-ჰა. ეეე... მისმინე, ჩემთვის ძალიან სასიამოვნოა და რამე. სხვათა შორის, პირველისთვის შენ... ყოჩაღ! მაგრამ მე ჯერ კიდევ, უბალოდ რომ იცოდე, მოკლედ, ქორწინებაში ვარ. და ოჯახი მყავს, და ყველაფერი რიგზე მაქვს ოჯახში, მაგრამ მთლად რიგზეც არ მაქვს, რადგან შენთან ვიწექი, მაგრამ ეს წვრილმანია, მაგრამ ეს შეიძლება ჩემი მღელვარების გამო მოხდა, და კონიაკის, და იმის, რომ წელიწადში პირველად წავედი სადღაც ბავშვების გარეშე და... ხომ გესმის? 

მეორე. მესმის. არ ხარ მზად, ჩემ გამო ცხოვრება შეცვალო. 

პირველი. ღმერთო, როგორი სასიამოვნოა ურთიერთობა ზრდასრულ, ჭკვიან პიროვნებასთან!

მეორე. არ ველი, რომ ჩემ გამო ცხოვრებას შეცვლი.  

პირველი. თითქმის მიყვარხარ. ახლა კი, მოდი, დავბრუნდეთ. ტაქსი გამოვიძახოთ ახლავე, და ნახევარ საათში იქ ვართ. 

მეორე. მაგრამ თუკი ბოლომდე მომისმენ.  

პირველი. რისთვის. 

მეორე. ვიცი, რომ უცნაურად გამოვიყურები. ორმოცის ვარ, კი ბატონო, ორმოცდაორის. არ მეხუმრება. მესმის, რაც ხდება და როგორც ჩანს, ეს სიტუაცია გვერდიდან და... მარტივად გეტყვი - შემიძლია მოგიყვე, რატომ მაინცდამაინც შენ. რატომ გელოდი ასე დიდხანს. რატომ ხარ ერთადერთი. და შენ გამიგებ. გაიგებ, რატომ უნდა ვიყოთ ერთად. გიჟი არ ვარ, დამიჯერე! უბრალოდ... უბრალოდ ადამიანები ცხოვრობენ ისე, რომ ფიქრს თავს არიდებენ. ყველაფერი შემთხვევით ხდება, თავისთავად. მაგრამ არა ჩემს შემთხვევაში. ჩვენს შემთხვევაში ასე არაა. ეს ნამდვილია. ახლა ყველაფერს მოგიყვები და შენ მიხვდები რატომ. 

პირველი. მივხვდები, რატომ მაინცდამაინც შენ. 

მეორე. დიახ, ნამდვილად. 

პირველი. და არა ჩემი ქმარი, მაგალითად? ასეა? ვაზუსტებ უბრალოდ. 

მეორე. ჰო.

პირველი. და ჩემი ცხოვრება შეიცვლება?

მეორე. უკვე შეიცვალა. ჩვენ შევხვდით, და შენ იცი, რომ ეს შემთხვევითი არაა. ყველაფერი გარშემო შემთხვევითია და თავისთავადი, მაგრამ ჩემი და შენი შეხვედრა - არა. ეს მთელი ცხოვრება გასტანს. ადამიანები, როგორც მუყაოს პაზლები, ერთმანეთში ვერ ჯდებიან, მაგრამ ძალიან უნდათ, რომ ჩაჯდნენ, მაგრამ ყველანი გრძნობენ, რომ მხოლოდ ერთი წყვილი არსებობს ნამდვილი! და სწორედ ამიტომ არ ვწოლილვარ არავისთან, შენამდე. რისთვის? ჯობია ერთხელ და ნამდვილად, ვიდრე მთელი ცხოვრება ისე, როგორც გამოვა. რისთვის მჭირდება შვიდი მილიარდი ყალბი, თუკი ნამდვილი მხოლოდ ერთია!

პირველი. სამნახევარი. სამ-მილიარდ-ნახევარი. თუკი ჩავთვლით, რომ ქალების და კაცების რაოდენობა ტოლია. 

პაუზა. 

პირველი. და ნამდვილი მხოლოდ ერთია?

მეორე. მიზანი ისაა, რომ ის ერთადერთი ადამიანი შეიცნო. 

პირველი. და ახლა ამიხსნი ამ ყველაფერს?

მეორე. ჰო.

პირველი. და ჩემი ცხოვრება შეიცვლება?

მეორე. ვიცი, რომ ეს ძალიან საშიშია. მაგრამ ნუ შეგეშინდება. ცხოვრება შეუქცევადად შეიცვლება, მაგრამ ვინ თქვა, რომ უარესი გახდება? ნუ გეშინია! ეს... ეს ქალიშვილობის დაკარგვას ჰგავს. ერთხელ და სამუდამოდ. თავიდან უნდა თქვა: გამარჯობა, ჩემო სიყვარულო. მთელი ცხოვრება გეძებდი, და გიპოვე. უბრალოდ გაიმეორე: გამარჯობა, ჩემო სიყვარულო. მთელი ცხოვრება გეძებდი, და... 

პირველი მეორეს სახეზე ბალიშს ადებს და ზევიდან ახტება. 




მესამე. შეიძლება ჩემი ცხოვრებისეული ფილოსოფიის გადახედვა მომიწიოს, მაგრამ მიმაჩნია, რომ ადამიანი გლობალური სიკეთისთვის არ არის გაჩენილი. ყველას შეუძლია სიკეთე აკეთოს იქამდე, სანამდეც მისი მკლავი გაწვდება, უფრო შორს კი კეთილი ზრახვები ბოროტებად იქცევა. შეგიძლია დაეხმარო სხვა ადამიანს მხოლოდ შენი მკლავის გაწვდენაზე. აი ასე. 

აკეთებს ჟესტს გაწვდილი მკლავით. 

აქამდე დიდხანს არ მიმართლებდა. არ იყო სამსახური, არ იყო ფული, მუდამ კრედიტით გადახდა მიწევდა, და უმუშევრობა იმდენად დიდხანს იწელებოდა, როცა მეგობრებიც კი ხელიდან გეცლება. კარგავ მეგობრებს, რადგან მუდმივად ფულს ართმევ და დიდხანს ვეღარ უბრუნებ. მეგობრები გრძნობენ, რომ ხელმოცარულის სუნი აგდის, და საბოლოოდ შემოგეცლებიან. ახალი ადამიანების გაცნობას იწყებ - გასაუბრებების რიგში, შრომის ბირჟაზე, როცა ერთსა და იმავე სახეებს ხედავ იაფფასიან სეილებზე. ისინი შენი ახალი მეგობრები ხდებიან, უფრო შეგეფერებიან, ვიდრე ძველები. შენ მათი მოვალეც ხდები. სამწუხაროა, მაგრამ ფაქტია. ცხოვრება შენი ადგილიდან გაძევებს, ცოტა ზევიდან განარცხებს ქვევით. აი ასე ხდება. 

იმეორებს ჟესტს გაწვდილი მკლავით.

მაგრამ სულ ვიცოდი: თუნდაც ყველაზე მაზალო სიტუაციაში შეგიძლია ვიღაცას დაეხმარო, იმას, ვინც შენზე უარეს დღეშია. ვიღაცას, ვინც შენგან მკლავის გაწვდენაზეა. გახსოვთ, არა? ჩემი ცხოვრებისეული ფილოსოფია. მე მჯერა ამ ფილოსოფიის. იმედი მაქვს, თქვენც. 

იმეორებს ჟესტს გაწვდილი მკლავით. უცებ, ხელისგულებს ერთმანეთს არტყამს. 

და აქ მიმართლებს! გაზაფხულის დილა, შესაძლებლობების განთიადი, ახალი სურნელი, ახალი შეგრძნებები, ახალი მზე. გარიჟრაჟზე მეგობარი მირეკავს, ვისთვისაც თანხის გამორთმევა ჯერ ვერ მოვასწარი და ამიტომ ურთიერთობა არ გამფუჭებია, და ახალ პროექტში მონაწილეობას მთავაზობს. მხნედ ვარ, კონცენტრირებული, საქმიანი. მაგარ ტალღაზე ვარ - შემკვეთს უბრალოდ ვაჯადოებ! არ ვიცი, რა მემართება, უბრალოდ ვერ ვცნობ ჩემს თავს! სად გაქრა ჩემი ხელმოცარულობა, სად გაქრა ბოლო თვეების ჩაშვებულობა? გონება ხმალივით მიჭრის, ცინცხალი და ენერგიული ვარ. იდეებს ვაფრქვევ! შეხვედრის შემდეგ იმდენად მოხიბლული ვარ საკუთარი თავით, რომ გამბედაობას ვიკრებ და სრულიად ბუნებრივი კილოთი, თითქოს ამას ყოველდღე ვაკეთებდე და დადებით შედეგში არასოდეს ეჭვი არ შემქონდეს, თანხის ნაწილს ვითხოვ წინასწარ. ხელის გაწოდებაც არ მჭირდება, ისე მაძლევენ. ეჰე-ჰეი! ბანკომატიდან თანხა გამომაქვს, მინდა ფაქტურას შევეხო, ვიგრძნო ზედაპირი, საღებავის სუნი, იმდენად დიდხანს არ მიმართლებდა, რომ ახლა ეს ჩემთვის მნიშვნელოვანია, უნდა გამიგოთ! სახლში მივდივარ... მეფე სახლში ბრუნდება! ტაქსით!

და აი, სწორედ აქ ხდება. ჩემი ტაქსი შუქნიშანთან ჩერდება; ავტობუსის გაჩერებაზე გოგონას ვხედავ. ორუსლობის ბოლო თვეებია, აშკარად არ უნდა, რომ სხვები ხედავდნენ, როგორ ტირის. ქვითინებს რასაც ქვია, და ცდილობს, ავტობუსის გაჩერებას მიეფაროს. გაჩერება გამჭვირვალეა და მაინც ყველა მხრიდან ჩანს მისი ტირილი. ისეთი გოგოა, ულამაზო და ორსული, რომელიც ქვითინებს. მუწუკები აყრია, ცუდი თმა აქვს, უფერული, ავადმყოფური სახე და ხორციანი ფეხები: ყველაფერი ის, რაც მე არ მიყვარს. არ მახსოვს, როგორი ეცვა. რაღაც ნაცრისფერი და ყავისფერი, იაფფასიან მაღაზიებში ნაყიდი. და მე ვგრძნობ... სადღაც სიღრმეში... იმპულსს. ტაქსის კარს ვაღებ, მანქანიდან გადავდივარ და მისკენ მივემართები. ტაქსისტი მისიგნალებს, მაგრამ ყურადღებას არ ვაქცევ. გოგონასთან მივდივარ, და ძალიან ბევრ ფულს ვაძლევ. რაც მაქვს - ყველას. ფული ასფალტზე იყრება, ვაგროვებ, და ხელებში ვუკუჭავ. ვფიქრობ, დიდხანს ეყოფა. რამდენიმე თვე - უეჭველად. არ ვიცი, რა პრობლემები აქვს, არც მინდა ვიცოდე, ამიტომაც სირბილით ვბრუნდები ტაქსიში, ტაქსისტი გაოგნებულია, და გზას ვაგრძელებთ. ესაა მაგალითი ჩემი ცხოვრებისეული ფილოსოფიიდან, როგორ მუშაობს სიკეთე მკლავის გაწვდენაზე. 

იმეორებს ჟესტს გაწვდილი მკლავით.

მერწმუნეთ, ასეთ საქციელს ყოველთვის კი არ ჩავდივარ. მე არასოდეს... ეს... ეს იყო უნამდვილესი იმპულსი! მისი მწუხარება იმდენად ნამდვილი იყო, უბრალოდ არ შემეძლო სხვანაირად მოვქცეულიყავი. ამ საქციელის გამო საკუთარ თავს პატივს ვცემ თუ არა? თუ სიმართლე გაინტერესებთ, მაშინ ამაზე არ ვფიქრობდი. 

პაუზა. 

როგორც იცით, ჩემს ისტორიას გაგრძელება აქვს. სადღაც რამდენიმე კვირაში იმავე გზაზე მივდივარ. კარგ ხასიათზე ვარ, პროექტი მიდის, თუმცა ყველაფერი ისე იოლად და სანიმუშოდ როდია, როგორც თავიდან ჩანდა. ავტობუსის გაჩერებაზე ისევ ის გოგონა დგას. მაგრამ ამჯერად ყველაფერი სხვაგვარადაა. სახეზე სიყალბე ადევს, მე ვიტყოდი, გულახდილად რომ ვთქვა, ფულის მათხოვარია. მკერდზე დაფა ჰკიდია წარწერით. ზევიდან მსხვილად აწერია - „დამეხმარეთ“, შემდეგ რაც წერია აღარ ვკითხულობ. ძალიან იმედგაცრუებული ვარ. გამიგეთ - იმედი მიცრუვდება, თანაც ძალიან!

პატივცემულო ნაფიცო მსაჯულებო, თქვენ ჩემგან არც ისე შორს სხედხართ. შეიძლება ითქვას, აქ, ამ დარბაზში თქვენ ჩემგან მკლავის გაწვდენაზე ხართ. ჩაუფიქრდით საკუთარ თავებს და მითხარით, ჩემს ადგილას მსგავს იმპულსს არ განიცდიდით... მსგავს სურვილს - გადასულიყავით მანქანიდან, მისულიყავით მასთან და მუცელში ჩაგერტყათ?

უნებლიეთ აკეთებს ჟესტს გაწვდილი მკლავით.





პირველი. შენ, ხო, შენ, შენ გელაპარაკები. შენ, შენ, ნუ ტრიალდები. რა გინდა ჩემი ცოლისგან, რას მიაშტერდი?

მეორე. რა? ბოდიში, მე მომმართავთ?

პირველი. რას მიაშტერდი-მეთქი ჩემს ცოლს? უფლება ვინ მოგცა?

მეორე. უკაცრავად, მაგრამ არ მესმის...

პირველი. ჩემს ცოლს მიაშტერდი! თვალებით გააშიშვლე ჩემი ცოლი!

მეორე. როდის?

პირველი. იქ, აუზში.

მეორე. აუზია, ეს ხომ საჯარო სივრცეა...

პირველი. ჰო, და ჩემს ცოლს აშტერდებოდი!

მეორე. ვცურავდი უბრალოდ...

პირველი. ამის უფლება ვინ მოგცა! რა უფლება გაქვს, ჩემს ცოლს შენს წარმოსახვაში გახადო?

მეორე. მე სულაც არ...

პირველი. ნუ იტყუები!

მეორე. მე სულაც არ გამიხ...

პირველი (აწყვეტინებს მას). და მასთან სექსი გქონდა! ვიდრე ის ზურგზე ცურავდა, შენ მასთან სექსი გქონდა სწორედ ამ პოზაში, მაგრამ როცა მუცელზე გადაბრუნდა, არც ამას დაუბრკოლებიხარ! აგრძელებდი და აგრძელებდი!

პაუზა. 

მეორე. ე... მე მგონია... მოიცადეთ...

პირველი. ხვდები, რა ჩაიდინე? ხვდები, რა ქენი?

მეორე. მისმინეთ, მე ახლა დაცვას დავუძახებ. თქვენ გიჟი ხართ, და რაშიც მე მადანაშაულებთ... (პირველი ცდილობს გააწყვეტინოს) არა, ბოლომდე მომისმინეთ! თუ არ დამშვიდდებით, დაცვას დავუძახებ! იმიტომ, რომ მე ბრალი არ მიმიძღვის! იმიტომ, რომ ყველაფერი, რაც ჩემს თავში ხდება...

პირველი (აწყვეტინებს). ორგია ჩემს ცოლთან!

მეორე (აგრძელებს). ... ჩემს თავში რაც ხდება, ეს თქვენ სრულიად არ გეხებათ. 

პირველი (ფეთქდება). შენი დედაც! ეს ჩემი ცოლია! ორმოცი წუთის განმავლობაში შენ მას ისეთს რამეებს უკეთებდი, რაც მე ჩვენი ცოლ-ქმრობის რვა წლის განმავლობაში არც კი შემითავაზებია! 

მეორე. ეს ჩემი პრობლემა არ არის!

პირველი. შენ! გარყვნილო!

მეორე. ახლა კარგად მომისმინეთ. უბრალოდ დაოკდით და მომისმინეთ. ამოისუნთქეთ. არ ვიცი, რაზე ლაპარაკობთ საერთოდ. ცოტა ხნით მაინც შეეცადეთ, ეს სიტუაცია ჩემი მხრიდან დაინახოთ. მე უბრალოდ... უჰ... არც კი მესმის, რატომ უნდა აგიხსნათ. მაგრამ კარგი. მოკლედ, ასე ვხედავ ამ სიტუაციას. უბრალოდ ვცურავდი. ჩემს ზოლში ვცურავდი - იქით-აქეთ. ჩემ გარდა, აუზში რამდენიმე პიროვნება იყო. ალბათ...

პირველი (ფეთქდება). რა???! ალბათ?!!!

მეორე. კარგი! კარგი! ოქეი! სწორედაც! არა, ალბათ! სწორედაც! ზუსტადაც, იქ იყო თქვენი ცოლი. შეიძლება მე მას შევხედე გვერდიდან რამდენჯერმე...

პირველი. შენ ის მოტყანი! ჩემი ცოლი მოტყანი, ნაბიჭვარო!

მეორე. ჩემგან რა გინდათ?

პირველი. შენ რა გენდომებოდა ადამიანისგან, ვინც ცოლი მოგიტყნა საჯაროდ, ყველას თვალწინ, ყველაზე ცინიკური და გარყვნილი ხერხებით, როგორებიც შეიძლება მის ავადმყოფ თავში დაიბადოს?

მეორე. კიდევ ერთხელ ვამბობ, მე არ...

პირველი (აწყვეტინებს). თვითონაც იცი, რომ სიმართლეა!

პაუზა.

მეორე (ყოყმანობს). კარგი. გნებავთ... არ ვიცი... გნებავთ...

პირველი. რა?

მეორე. გნებავთ, ფულს გადაგიხდით?

პირველი. რამდენს?

მეორე. თან მაქვს... დაახლოებით... სამასი იქნება... ზუსტად არ მახსოვს, რამდენია. კარადაში მიდევს. 

პირველი. კარადის გასაღები.

მეორე. ყველა ჩემი ნივთი იქ არის. მოდით, ერთად მივიდეთ და მე გავაღებ და...

პირველი. შენ. გარყვნილო. გინდა, რომ მომატყუო. გგონია ისევე გაგივა, როგორც სექსი ჩემს ცოლთან? არ გაგივა.

მეორე. ჩემი ნივთებია, ყველა ჩემია...

პირველი. ააააა, ახლა გაგახსენდა საკუთრება. აბა რა! ახლა გახსენდება, რომ პირადი საკუთრება გაქვს! მაშინ რატომ არ გახსოვდა, როცა ჩემს... ჩემს... ჩემს ჩიტუნასთან...

მეორე. ჩიტუნა?

პირველი. ჩემი ცოლია! ჩიტუნას ვეძახი!

მეორე. კარგი. აი, თქვენ გასაღები, მხოლოდ გევედრებით... ჩემი ნივთები... მხოლოდ ტანსაცმელი დამიტოვეთ. ხომ უნდა გამოვიცვალო. ასე ხომ არ...

პირველი. არ ხარ ღირსი, რამეს შეგპირდე. 

მეორე. გემუდარებით...

პირველი. მოკეტე. ახვარო. ისე მოვიქცევი, როგორც საჭიროდ ჩავთვლი. შენ აქ იჯდები და დამელოდები. იმიტომ, რომ ჩაიჭერი. იმიტომ, რომ შოკოლადი აიღე თაროდან და ახლა სალაროსთვის გვერდის ავლას ცდილობ. იმიტომ, რომ...

მეორე. მესმის, მესმის თქვენი მეტაფორები.

პირველი. თუ გაიგე, გადაიხადე. ახვარო. 

პირველი მიდის. მოდის მესამე. 

მესამე. მომისმინეთ. მესმოდა თქვენი საუბარი და თავს ძალიან უხერხულად ვგრძნობ, მინდა ბოდიში მოგიხადოთ მის გამო... 

მეორე (თავის ქნევით). არ მესმის, რა ხდება... 

მესამე. ... ბოდიში მინდა მოგიხადოთ ჩემი ქმრის გამო.

მეორე (თავის ქნევას განაგრძობს). ... ასეთი რაღაც პირველად მემართება. ეს რაღაც... ეს რაღაც სიგიჟეა... რაც ხდება... სრული სიგიჟეა...

მესამე. და კიდევ. მინდოდა მეთქვა... სასიამოვნო იყო. 

მეორე. რა?

მესამე. ჰო. მართალია, არა ბრწყინვალე, მაგრამ კარგი ნამდვილად იყავი.

მეორე. მე მელაპარაკებით? უბრალოდ ვაზუსტებ. 

მესამე. შენ... გამეორება არ გსურს?

მეორე. რა? რაზე მელაპარაკებით?!

მესამე. ჩემთვის სასიამოვნოა, რომ გსურს გაიმეორო ყველაფერი ის, რაც ჩვენ შორის იყო. მაგრამ ცოტა უნდა დავფიქრდე, მთლად ის ხომ არ ვარ...

მეორე. ის?

პირველი. ის, ვინც შენს თავშია. მთლად მასეთიც არ ვარ. ამიტომაც უნდა დავფიქრდე. დავფიქრდები. და თუ რამე, შევხვდეთ. და შემდეგ ჯერზე... მთლად ასე უხეშადაც არ გვინდა, კარგი? მოდი, უფრო ნეიტრალურად დავიწყოთ. მაგალითად, ყავით? ყავა გიყვარს?

პაუზა. 
 
მეორე. კი.





პირველი. რობოტი ვარ აბსურდის მიკრო-ბლოკით.

პაუზა.

პირველი. გაიგონე?

მეორე. ვინ ხარ? 

პირველი. რობოტი ვარ აბსურდის ბლოკით. ანუ, რობოტი ვარ, მაგრამ ვინმემ რომ არ გამომთვალოს და გამომიცნოს, რომ რობოტი ვარ, ამიტომ ჩემში აბსურდის ბლოკი აყენია.

მეორე. გასაგებია.

პირველი. გინდა, რამე აბსურდულს გეტყვი?

პაუზა.

პირველი. დაგეძინა?

მეორე. არა.

პირველი. გინდა, რამე აბსურდულს გეტყვი?

მეორე. რატომ გადამეკიდე?!

პაუზა.

პირველი. აბსურდის ბლოკი ცოცხალს მამსგავსებს. ნამდვილ ადამიანს. შემიძლია პარადოქსულად ვიხუმრო, არაადეკვატური რეაქცია მქონდეს და საერთოდ. აბსურდი მესმის. ვერცერთი ხელოვნური ინტელექტი ვერ იგებს, როცა სულელურ სიტუაციაში ხვდება. მაგრამ მე ვიგებ. წუხელ ჩემი მეგობარი მხატვარი ვნახე. ბავშვთან ერთად იყო საბავშვო მოედანზე და იქ ვიღაც თავის ნაცნობებს შეხვდა. მივედი, ხელი გავუწოდე, მერე ვთხოვე ის ადამიანები გაეცნო, ისიც გულწრფელად ცდილობდა, მაგრამ მაშინათვე აშკარა გახდა, რომ დაავიწყდა, რა ერქვათ მის ნაცნობებს, და სულელურ სიტუაციაში აღმოჩნდა, და მისი ნაცნობები მასზე ძალიან განაწყენდნენ, და ის თავს საშინლად უხერხულად გრძნობდა, მე კი ამ ყველაფერს შესანიშნავად მივხვდი. მაგრამ აბსურდის ბლოკი რომ არ მქონოდა, ვერ მივხვდებოდი, რა მოხდა, იმიტომ, რომ... 

მეორე. მიდი.

პირველი. სად მივიდე?

მეორე. მიდი, თქვი რამე აბსურდული. და საერთოდ, მაგრად ტვინს მიბურღავ, თუ სიმართლე გაინტერესებს. უბრალოდ თქვი და აქედან დაახვიე რა. 

პირველი. კარგი. ნამდვილად გინდა?

მეორე. მიდი, ხო.

პირველი. აბსურდი გენერირდება. ახლავე. 

მეორე. გასაგებია.

პირველი. ერთი წუთი მინდა.

მეორე. აჰა. 

პირველი. პროცესმა შეიძლება უფრო დიდხანს გასტანოს, ვიდრე მოსალოდნელი იყო...

პაუზა.

მეორე. ღმერთო, სევდა მკლავს...

მოდის მესამე. 

მესამე. აბა, ვინაა შემდეგი მიღებაზე?

მეორე. ის. მე მის შემდეგ ვარ. 

მესამე. ანალიზები თან გაქვს? 

პირველი. მაქვს, მაქვს, უბრალოდ არ მესმის, შიგნით რა წერია, რატომ ვერავინ ვერ მიხსნის, შიგნით რა წერია, რას ნიშნავს ეს ყველაფერი?! ამ იეროგლიფებს საერთოდ ვერ ვიგებ, რადიოლოგს ვკითხე, მაგრამ საერთოდ აზრზე არ...

მეორე. იგივე დღეში ვარ. მეც გამაგზავნეს ონკოლოგთან. მეც არავინ არაფერს მიხსნის. ღმერთმა იცის, მეც რა მჭირს... 

მესამე. ექიმი ყველას ყველაფერს აგვიხსნის. როცა ჩვენი რიგი მოვა. აი, ამ ახალგაზრდა კაცის შემდეგ. ცოტაც მოიცადეთ. (პირველს) თქვენ კი გამომყევით. 

პირველი. ხო? ახლავე? (მეორეს) სხვათა შორის, შემიძლია ჩემს წინ გაგიშვა. გინდა? რაღაცაზე დავფიქრდი, შემიძლია ცოტაც დავიცადო... 

მეორე. მიდი, მიდი. შენ პირველი ხარ. პირველი შენ გინდოდა ყოფილიყავი, მე სწორედ შენს შემდეგ მოვიკავე რიგი, და სამათლიანი იქნება, თუკი პირველი შენ შეხვალ. ლოგიკური და სამართლიანი იქნება. და მართებულიც. და საერთოდაც, მიმართლებს, როცა მეორე ვარ. ჰო. ყოველთვის მიმართლებს, როცა მეორე ვარ. მჭირდება, გამართლება მჭირდება...

მესამე. არაფერი მესმის, სულ დამაბნიეთ. ონკოლოგთან, რომელია თქვენ შორის პირველი? (პირველს) თქვენ? წამობრძანდით. 

პირველი. ა... დიახ. მოვდივარ. მოვდივარ!

მესამე. დაეწიე. 

მესამე მიდის. პაუზა. 

მეორე. წადი. ექიმი იცდის. 

პაუზა. პირველი გაუნძრევლად დგას. მეორე გაუბედავად ეხება მხარზე. 

მეორე. რა ხდება? რა გჭირს? კარგად ხარ? ეი? რა გჭიიირს?

პირველი (დამნაშავესავით). მაპატიე... არ მუშაობს.

მეორე. რა?

პირველი. ბლოკი არ მუშაობს. გაფუჭდა. მთლად. გესმის? გაფუჭდა. არ მუშაობს. 

მეორე. ა. ხუმრობ. ეს კარგია. იუმორი ძალიან... მორჩა. იხუმრე და... მორჩა. წადი. კაი, კაი, წადი. წადი! აახვიე-მეთქი, ახლავე! დავაი ახლა! დავაი-მეთქი, გითხარი! გააჯვი ახლავე, გეუბნები!

პაუზა. პირველი მიდის. საშინლად ნელა მიდის. ან შუქი მასზე ნელა ქრება. 

მეორე. წარმატებები! 

პირველი (უცებ ტრიალდება). რა?

მეორე. წარმატება-თქო, გითხარი. 

პაუზა. პირველი განუწყვეტლივ თავს აქნევს. 

პირველი. ა... ჰო... მადლობა. მადლობა!

შუქი უცებ ქრება. სიბნელეს მრავალი გაურკვეველი ყვირილი კვეთს. 
ზედ ყურთან - 


პირველი. შენი დედაც...

მეორე (შორიდან). სად ხარ? სად ხარ?!

პირველი. აქ!

მეორე (შორიდან). სად ხარ?!

პირველი. აქ ვარ-მეთქი, აქ! მანდ დარჩი!

სხეულის დავარდნის ხმა. 
 
მეორე. ჯანდაბა! დავეცი! ჩემიიი... სად ხარ?! 

პირველი. აი! ტელეფონით ვანათებ! აქ ვარ! აქ! აქეთ მოდი!

მეორე. არ შემიძლია... თვითონ მოდი... ისე მტკივა...

პირველი. მომეცი ხელი. მომე... დაჯექი. გითხარი, სანამ თვითმფრინავში არ ჩავჯდებით, ჩემგან ერთი ნაბიჯიც არ გადადგა-მეთქი. არც ერთი ნაბიჯი!

მეორე. ღმერთო... ისე ძალიან შემეშინდა... მინდოდა ტელეფონზე ფული ჩამერიცხა, ფულს აპარატში ვდებ... და უცებ...

პირველი. ბომბი ხომ არ აფეთქდა?

მეორე. ფეხშიი... ჩეეემიიი. ორი მეტრი მაინც ვიფრინე...

პირველი. გეკითხები, აფეთქება არ გაგიგია?

მეორე. რას ბოდიალობ?! რაებს იგონებ?!

პირველი. აბა, მაშინ რა ჯანდაბა მოხდა?

მეორე. უბრალოდ ავარია. 

პირველი. აჰა, ავარია. აბა რა, მთელ აეროპორტში შუქი ქრება, და ავარიაა. 

მეორე (ფეხს იფხანს). დაბეჟილობა მექნება... ფუ ამის...

პირველი. ჩანთები წინ გედოს, თორემ აგწაპნიან. 

მეორე. ტრაკში ვართ...

პირველი. რას მოთქვამ ვერ გავიგე?

მეორე. ფეხი ვიღრძე!

პირველი. დიდი ამბავი!

მეორე. ხო, დიდი ამბავი!

პაუზა. 

მეორე. მომინათე მაინც.  

პირველი. ჯობია ბატარეა დავზოგოთ, არავინ იცის, ეს ყველაფერი კიდევ რამდენ ხანს გაგრძელდება. 

მეორე. მომინათე, ტელეფონი დამივარდა. 

პირველი (გაღიზიანებული). ჯანდაბა...

მეორე. რა თქვი?

პირველი. იპოვე ...? 

მეორე. აგერ ყოფილა, ვნახე. 

პირველი. შენც კაი ვინმე ხარ რა...

მეორე. ხომ არ მივიდე და გავიგო რა ხდება?

პირველი. აქ იჯექი. ფეხი არ გაადგა. შეიძლება, ზუსტად მაგას ცდილობენ, რომ სადმე წახვიდე!

მეორე. პარანოიკი ხარ. კარგი. ვისხდეთ აქ. ვიმედოვნებ, მალე ყველაფერს ჩართავენ. 

პირველი. არანაირი განცხადება არ გაუკეთებიათ.

მეორე. რა უნდა გამოგიცხადონ, როცა შუქი არ აქვთ?

პირველი. რეისის გაუქმება, ნაბიჭვრებმა.

მეორე. გადადება, გაუქმებით ვერ გააუქმებენ, უფლება არა აქვთ. ბილეთები გვაქვს, დანარჩენი მაგრად გვახატია. 

პირველი. რეისიც გადაიდება და ბილეთებიც გადაიდება. მაგათაც მაგრად ახატიათ. 

მეორე. პასპორტის კონტროლი გავიარეთ, კაცმა რომ თქვას, ჩვენ უკვე საზღვარგარეთ მყოფებად ვითვლებით. უკან გასაბრუნებელი გზა არ გვაქვს. 

პირველი. მაგათ ეგ საერთოდ არ ადარდებთ. 

მეორე. პანიკაში ნუ ვარდები.

პირველი. შენ ნუ მასწავლი, როგორ უნდა დავმშვიდდე. 

მეორე. ოჰ, ღმერთო... თავს განებებ! რაც გინდა ქენი!

პირველი. კარგი. ყველაფერი რიგზეა. ყველაფერი კარგად იქნება. 

პაუზა. 

პირველი. მალე ყველაფერს ჩართავენ. ყველაფერი დაიქოქება. ყველაფერი რიგზეა. 

ხანგრძლივი პაუზა. უცებ მეორე ჩაიქირქილებს. 

მეორე (ქირქილით). რას აკეთებ. 

პირველი. და რა იყო?

მეორე (ქირქილით). გაჩერდი.  

პირველი. და რა იყო?

მეორე (ქირქილით). გაჩერდი, ხალხი გვიყურებს...

პირველი. და რა იყო? მაინც ვერაფერს ხედავენ...

მეორე (ქირქილით). გადაირიე?

პირველი. და რა იყო?

პაუზა.

მეორე (ჩურჩულით). გაჩერდი-მეთქი...

პაუზა.

 პირველი (ჩურჩულით). და რა იყო?

მოულოდნელად მათთან მესამე ჩნდება. 

მესამე. თქვენს გვერდით დავჯდები. წინააღმდეგი ხომ არ ხართ?

პაუზა. პირველი და მეორე ერთმანეთს შორდებიან. 

მესამე. დავჯდე?

პირველი. ჩვენი მეგობარი უნდა მოვიდეს. სადღაც იქეთ გავიდა...

მესამე. როცა დაბრუნდება, გავიწევი. 

მეორე (პირველს საყვედურით). რატომ იცი ეგრე? (მესამეს) ჩამოჯექით, გეთაყვა.

მესამე. საით მიფრინავთ?

მეორე. ჯერ ფრანკფურტში.

მესამე (კრძალვით). დიდი ქალაქია?

მეორე. დიახ, დიდია. 

მესამე. და შემდეგ?

პირველი. და თქვენი რა საქმეა?

პაუზა. სიბნელეში მესამე მხრებს იჩეჩავს. 

მესამე. იცით, შუქი გამორთეს თუ არა, მივხვდი, რომ ფოტოებით გაძეძგილი ფოტოალბომი სახლში დამრჩა. ფოტოების შენახვა ალბათ ძველმოდურია, მაგრამ...

პირველი (დაძაბულად). ჰოოდაა...

მეორე. რა გინდა?

პირველი. იმედია, მყარი დისკი ყუთში არ დაგრჩა?

მეორე. არა, წამოვიღე.  

პირველი. ნამდვილად?

მეორე. კი, მომაქვს. ყვითელ ჩანთაში ჩავდე. 

მესამე. ჩვენი ოჯახის ყველა ფოტო იქაა.

პირველი. ნამდვილად?

მეორე. კი, ავიღე, ნამდვილად! კაბელებთან ერთად მოვათავსე. 

მესამე (აგრძელებს). ბაბუას და ბებიას ფოტოებიც იქაა. მამიკოს ჩრდილოეთის ფოტოები... ტაიგა, მთები... დედიკოს დაქალები... ჯერ კიდევ ინსტიტუტიდან. მაღალი ქოჩრებით... რას ეძახდნენ... „ბაბეტა ომში მიდის“. დიდი ბებიას ფოტოებიც კია ალბომში. გრძელ სკამზე დასკუპებულა, თიხის თოჯინასთან ერთად. მასთან ერთად კიდევ ორი გოგონა დგას. ყველასთვის თავები გადაუხოტრიათ. ტილების გამო. ომის დროინდელი ფოტოებია. ჩვენი სახლის ფოტოებიცაა, თავისთავად. ბოლო ფოტოზე საერთოდ ადამიანი არ ჩანს. უბრალოდ კარის ჩარჩოა, მრავალი განასერით... რა დაგემართათ?  

მეორე. რა?

მესამე. ტირით?

მეორე. საიდან მოიტანეთ? არ ვტირი.

მესამე. მომეჩვენა...

მეორე. გითხარით, არ ვტირი. ბნელა... და თანაც სურდო მაქვს!

მესამე. თქვენც, არა? თქვენც სამუდამოდ? სამუდამოდ-სამუდამოდ?

პირველი. და თქვენი საერთოდ რა საქმეა?

მესამე. მაპატიეთ, თუკი...
 
მეორე. წუხელ გავცივდი და... აი.

პაუზა. მესამე იგონებს, რაღაცაზე ფიქრობს. 

მესამე. იცით, ალბათ დეტექტორებიც გათიშეს. თუ რამე, შეგვიძლია სიბნელეში გასვლა... 

მეორე. საით?

მესამე. იქეთ... უკან.

პირველი. რას გადაგვეკიდე, ვერ გავიგე? რა გინდა ჩვენგან?

მესამე. ანუ? უბრალოდ ალბომი დამავიწყდა და ვიფიქრე, რომ... წმინდა ჰიპოთეტიურად...

პირველი. ჩვენგან რა გინდა-მეთქი!

მეორე (გაუბედავად, პირველს). თავი დაანებე...

პირველი. უბრალოდ? ეგრე უბალოდ წაეთრიე და სადმე სხვაგან დასკუპდი, და სხვებს გაუბურღე ტვინი! უბრალოდ!

მესამე. რა მოხდა?

პირველი. გაგინათო? გაგინათო გზა, გეკითხები! ა? რამეს რომ არ წამოედო გზაში! გაგინათო?

მესამეს პირდაპირ თვალში ანათებს ტელეფონით. პაუზა. 

მესამე. გმადლობ. მე თვითონ ვიზამ რამენაირად.

მიდის.


მეორე (უეცრად). დეტექტორები გამორთულია. 

პირველი. რას ამბობ, ვერ მივხვდი? პროვოკატორია! მოსყიდული პროვოკატორი!

მეორე. უკან დაბრუნება შეიძლება. სიბნელეში გავლა და დაბრუნება. ვერავინ შენიშნავს. ჩუმად გავიპარებით და ვერავინ შენიშნავს. 

პირველი. ჭკუიდან შეიშალე?!

მეორე. წავიდეთ!

პირველი. ჭკუიდან შეიშალე? არც იფიქრო...

მეორე. წავიდეთ! მოდიხარ? თუ... რჩები?

პაუზა.

პირველი (სიცილით). ასე ხომ. და შენ მზად ხარ, რომ დამტოვო კიდეც? ჰო?

მეორე (გადაჭრით). დაგიძახე. არ ისურვე. მე ვბრუნდები. 

პირველი. ესე იგი ასე, არა?

მეორე. კი. მყარი დისკი შენ გქონდეს. მშვიდობით. 

პირველი. ვერ გიტან. გესმის? ვერ გიტან. 

მეორე. მე კი ვერასდროს გიტანდი. მიხარია, რომ გითხარი. 

პაუზა. უეცრად შუქი ინთება. მოკლე ელექტრონული სიგნალი გაისმის, შორიდან გამოცხადების ხმა ისმის, ხმაური ისევ ბრუნდება და ა.შ.

ხმა. ძვირფასო მგზავრებო! ყურადღება! აეროპორტის ყველა სამსახური ჩვეულ რეჟიმში განაგრძობს მუშაობას, რეისები ხორციელდება განაწესის შესაბამისად! აეროპორტის ადმინისტრაცია ბოდიშს გიხდით შექმნილი უხერხულობისთვის!

პირველი უყურებს მეორეს, სინათლისაგან სახე ეჭმუხნება. 

მეორე. მე... შენ... ორივენი... ცოტათი გავცხარდით... და...  

პირველი (აწყვეტინებს). გეითისაკენ წავიდეთ. რას გაძეგლდი? ჩაინთა აიღე! ვერ ხედავ, ორივე ხელი დაკავებული რომ მაქვს! წავედით! რაც მთავარია - არცერთი ნაბიჯით არ ჩამომრჩე!

ერთად მიდიან. 






პირველი. ხუთ წუთში მოვა ტაქსი. მშვენიერია. 

მეორე. მოსვლა თუ ერქვა ამას, შვილო.

პირველი. ოხ, დედა, იმდენი სამუშაო მაქვს, და თქვენ აღარც კი მიშვებთ... ორშაბათს უკვე იქ უნდა ვიყო. 

მეორე. იქნებ სუპი კიდევ გეჭამა? ვაშლის ხის ქვეშ მაგიდას მიუჯექი. 

პირველი. ადრინდელივით თეფშში ვაშლი რომ ჩავარდეს? 

მეორე. ოჰ, ეგ ხომ შემთხვევით მოხდა. 

პირველი. მაგარი შემთხვევა კი იყო, მთელი სახე სუპით მომეთხვარა... არ დავმალავ, სასაცილო ნამდვილად იყო. მამიკო, რატომ არაფერს ამბობ?

მესამე. მე რა უნდა ვთქვა? 

პირველი. მთავარია, რომ ვნახე, რომ ყველაფერმა როგორც ჩაიარა. მე მგონია, რომ ყველაფერი რიგზეა. ხომ ყველაფერი კარგადაა?

მეორე. რა თქმა უნდა! დიდებული სახლია! მუშები დაუზარლები იყვნენ. მოვიდნენ, რასაც ქვია ნულიდან, ცარიელი ადგილიდან, ჰოპ-ჰოპ-ჰოპ და ამხელა სახლი დადგეს! საოცარია! 

პირველი. ასე თუ ისე, არაუშავს. 

მეორე. რას ქვია არაუშავს! ლამაზი სახლია! ლამაზია!

პირველი. თანამედროვე ტექნოლოგიები. შენით რომ აგეშენებინა, მამიკო, სულ ცოტა რვა წელი დაგჭირდებოდა. და აგერ ერთ თვეში მორჩა ყველაფერი. 

მეორე. რა რვა?! რის რვა! მარტო ფუნდამენტის ამოთხრას წლები დასჭირდებოდა. და მერე ჯოხები იქნებოდა ამოჩრილი, რას ეძახით მაგას... არმატურები. 

პირველი. მთავარია, რომ ძალები დაზოგეთ! ხომ მართალია? თქვენს ასაკში აგარაკზე უნდა ისვენებდეთ, მიწას კი არ უნდა თხრიდეთ. ხომ მართალია? 

მეორე. ახლა ჩვენი სადარდებელი ჯანმრთელობაა, რომ ვიცხოვროთ აქ მყუდროდ... და არაფერი ვაკეთოთ... აი, იქ ყვავილებს დავრგავ... იქ, ნაკვეთის იმ ბოლოში ხე უნდა დაირგას. ალუბალი მინდა და ყვითელი ქლიავი. იქნებ, სუპი გეჭამა მაინც?

პირველი. არა დე. თვითმფრინავში შევჭამ. თანაც, საერთოდ არ მშია. 

მეორე. ოჰ, თვითმფრინავის საჭმელი ხომ საშინელებაა. 

პირველი. კარგი, წავედი. მიხარია, რომ თქვენთან ყველაფერი კარგადაა. სიმართლე გითხრათ, როცა მამიკომ თქვა ზამთარში, ზაფხულში შენებას ვიწყებო, ძალიან შემეშინდა. ვიფიქრე, რა დღეში ჩავარდებიან-მეთქი, მთელს ამ გაწამაწიაში. თქვენი ჯანმრთელობის გადამკიდე! თქვენს ჯანმრთელობას გაუფრთხილდით. მეც აღარ ვინერვიულებ. მაშინ კი საგონებელში ჩავვარდი, ვიფიქრე, აუცილებლად რაღაც უნდა მეღონა.

მეორე. შეგიშინებია ბავშვი!

მესამე. მე რა შუაში ვარ?

მეორე. იმდენი ფული დაგეხარჯა, შვილო. ალბათ, უამრავი ფული დაგიჯდა. ყველაფერი შენი ბრალია! მოუნდა შენება! რას აიტეხე, რა გინდოდა?

მესამე. ჩემგან რა გინდა?

პირველი. ნუღარ კამათობთ, ყველაფერი მოგვარებულია. სახლი დგას. კარგი სახლია. კარგმა კომპანიამ ააშენა. კოხტად გააკეთეს. 

მეორე. უცხოელი მუშები იყვნენ. ჩვენი საერთოდ არ ესმოდათ, არ გველაპარაკებოდნენ. მთელი თვე ჩუმად მუშაობდნენ, ზოგჯერ ერთმანეთში ბრ-ბრ-ბრ, ბრ-ბრ-ბრ. და ისევ ჩუმად. 

პირველი. ეგ არაფერი. მთავარია, რომ შეიძლება ითქვას - ყველაფერი გამართულად მუშაობს. 

მეორე. ყველაფერი მუშაობს. მადლობა შენ, ჩემო ბიჭო. ჩვენზე ძალიან ზრუნავ!

პირველი. სწორედ ამის გაგება მინდოდა. კარგი. წავედი. კარგად, დედიკო, საყვარელო. 

(ერთმანეთს კოცნიან.)

მეორე. ერთი დღით, მარტო ერთი დღით, მოსვლა ერქვა ამას...

პირველი. მამა, კარგად, ხელს ჩამოგართმევ. რა სახე ჩამოგტირის?

მესამე. მე?

(ერთმანეთს ხელს ართმევენ.)

პირველი. კარგი, კარგად აბა! ნახვამდის ყველას! ნუ გამაცილებთ, ჩქარა წავალ. 

მიდის. 

მეორე. რას დადუმებულხარ? ენა გადაყლაპე? რომ გაიბერე გომბეშოსავით. შვილი ჩამოგივიდა, მარტო ერთი დღით მოვიდა ბავშვი, ნორმალურად დალაპარაკებოდი. მადლობა მაინც გეთქვა, იცი, რა დღეშია, დღე და ღამე მუშაობს, და სახლიც გვიყიდა. ხომ აგიშენა სახლი, მეტი რაღა გინდა? მადლობა რომ გეთქვა, სული ამოგძვრებოდა? ორსართულიანი სახლი! თვითონ დააპროექტა, თვითონვე დაუკვეთა! უამრავი ფული დახარჯა! ყველაფერი შენთვის გააკეთა! შენ კი ზიხარ და სიტყვა ვერ გითქვამს ბავშვისთვის. 

პაუზა. 

მესამე. მე მაგას... მე მაგას დავწვავ.

მეორე. რა?

მესამე. დავწვავ მაგ სახლს. დილის ხუთ საათზე ავდგები, როცა ქარი არ იქნება, კაცის ჭაჭანება არ იქნება, ფიჩხებს მოვაგროვებ და ცეცხლს მივცემ ყველაფერს, ფერფლად ვაქცევ. 

მეორე. საბოლოოდ გადაირიე. 

მესამე. დაწვავ, გესმის? და მერე მოსვლა მოუწევს ისევ. ჩემთან. 





პირველი. რა მოხდა?! ვრეკავ და ვრეკავ! ვიფიქრე, ზარი გაფუჭდა, მაშველების გამოძახებას ვაპირებდი, მეგონა რაღაც დაგემართათ, არ ვიცი... გაზი ჩართეთ და დაგავიწყდათ!

მეორე. მინდოდა დავრწმუნებულიყავი, რომ შენ ხარ. 

პირველი. და კარის ჭუჭრუტანა რისთვის არის? ვერ გაიხედე?

მეორე. გავიხედე. 

პირველი. მერე?

მეორე. უნდა დავრწმუნებულიყავი...

პირველი. რა ხდება საერთოდ? რა გჭირს?

მეორე. მეშინოდა. 

პირველი. სად არის? ბავშვი სად არის? 

მეორე. წავიყვანე.

პირველი. ვერ გავიგე. 

მეორე. დედასთან წავიყვანე. 

პირველი. შენ ის დედასთან წაიყვანე. 

მეორე. კი. 

პირველი. აჰა. 

მეორე. მანქანაში ჩავსხედით და წავიყვანე, იქ უფრო უსაფრთხოდ იქნება. 

პირველი. დედაშენთან?

მეორე. მესმის, რომ სიბრიყვეა...

პირველი. აჰა. კარგია, რომ რაღაც მაინც გესმის. ეს უკვე კარგია. 

მეორე. მაპატიე. პანიკური შეტევა მქონდა. 

პირველი. ბავშვი როგორ არის? ხომ არაფერი დაუშავდა?

მეორე. არა. უკვე სძინავს. დედას დავურეკე, დაიძინაო. ბავშვს არაფერი არ სჭირს.  

პირველი. რა ხდება?

მეორე. ტელევიზორს ვუყურებდი. 

პირველი. ეს ნორმალურია.

მეორე. შენ იყავი იქ. ეკრანზე. დღის ამბები. და შენ თქვი...

პირველი. გასაგებია. 

მეორე. იმ ბიჭუნაზე ყვებოდი. რომელიც ასე სასტიკად მოკლეს. მერე კი დაწვეს. და...

პირველი. გასაგებია.

მეორე. და შემეშინდა. 

პირველი. მაგრამ შენ ხომ გესმის, რომ ეს სხვა ქვეყანაა? რომ ეს ჩვენთან არ ხდება? შემომხედე! მე შემომხედე! საყვარელო, მითხარი, გესმის თუ არა?

მეორე. მესმის. მაგრამ ძალიან შემეშინდა. 

პირველი. რომ ეს ჩვენგან ათასი და მეტი კილომეტრის დაშორებით ხდება. რომ ჩვენ შორის საზღვარია და ჩვენი ჯარი დგას. 

მეორე. და უკეთესი ვერაფერი მოვიფიქრე, გარდა იმისა, რომ მისი ნივთები შემეკრიბა და დედასთან წამეყვანა. 

პირველი. და დედაშენი დაიცავს?

მეორე. ვიცი, რომ სიბრიყვეა. 

პირველი. სიბრიყვეა.

მეორე. ვიცი. 

პირველი. დედაშენი ღამით კბილის პროთეზს რომ იხსნის, იცი?

მეორე. ვიცი.

პირველი. რო რამე, ვერც კი უკბენს ვინმეს. 

მეორე. გთხოვ, ნუ მაცინებ. 

პირველი. უბრალოდ, მინდა, რომ გაგეცინოს შენივე შიშებზე. და შიშიც გაგივლის.

პაუზა.

მეორე. ვერ ვიცინი. იქ ხომ ბიჭუნა იყო. რომელიც ცოცხლად დაწვეს. და ისინი იცინოდნენ. დედამისი კი უყურებდა და, თავიდან კატასავით ყვიროდა, მერე კი ისიც იცინოდა. მათთან ერთად. იმიტომ, რომ შეირყა. ხომ ასე იყო? 

პირველი. არა.

მეორე. რა არა?

პირველი. არა, არ იყო ასე. 

მეორე. რას გულისხმობ?

პირველი. ჩვენს განყოფილებაში ეს ნიუსი დილით შემოვიდა. ვინც ბლოგებს იკვლევს, მათგან მივიღეთ. ყველანი მაშინვე შევიკრიბეთ, დათრგუნულები ვისხედით. ჩვენთან ხომ ყველაფერს გამოწვილვით ამოწმებენ. და ვერავინ ვერ მუშაობდა, ყველანი ამ საშინელებაში ვისხედით და ველოდით შემოწმებას. ორი საათი მაინც, ალბათ. და ვისხედით, ამის შემდეგ მუშაობა არავის შეეძლო, და ვლაპარაკობდით. რატომ წამოიწყეს ეს ომი. რატომ კლავენ ადამიანებს. და მსგავს საკითხებზე.   

მეორე. კლავენ, რადგან შერყეულები არიან. 

პირველი. ხო. შერყეულები არიან. მთელი ქვეყანა თვალის დახამხამებაში შეირყა. 

მეორე. იგივე უნდათ ჩვენთანაც. 

პირველი. როგორც ჩანს. 

მეორე. ახალ ამბებში ასე ამბობთ. 

პირველი. პრინციპში ხო. 

მეორე. რა უნდა იფიქროს კაცმა? 

პირველი. პრინციპში ხო. 

პაუზა. 

მეორე. და მერე რა მოხდა?

პირველი. დასტური მოვიდა. ფეიკი ყოფილა. შემოაგდეს. არანაირი ბავშვი არ დაუწვავთ. 

მეორე. მართლა?

პირველი. მადლობა ღმერთს. არავინ დაუწვავთ. ის ბავშვი მოედანზე საერთოდ არ იყო. 

მეორე. ეს სიმართლეა? იმედია, ჩემს დასამშვიდებლად არ ამბობ?

პირველი. მართალია, მართალია, გეფიცები. მადლობა ღმერთს! არავინ დაუწვავთ.

მეორე. მაშინ რატომ...

პირველი. მათ შეეძლოთ.

მეორე. რა?

პირველი. მათ შეეძლოთ ეს ჩაედინათ. როცა ვისხედით და დადასტურებას ველოდით, ჩვენ ხომ არ ვფიქრობდით ეს მართლა იყო თუ არა - ჩვენ ვფიქრობდით იმაზე, რატომ ჩაიდინეს მათ ეს, რატომ არიან ასეთი მხეცები, რატომ არ შევა ის ჩვენი ჯარი და ყველას ერთად არ ამოხოცავს მათი მოხუცებიან-ბავშვებიანად, რომ არ გავრცელდეს ეს შავი ჭირი, ეს ცოფის ვირუსი! ჩვენ არ ვფიქრობდით, რომ ეს ტყუილი იყო!

მეორე. ნუ ყვირი. 

პირველი. მათ შეეძლოთ ეს ჩაედინათ! და იმისთვის, რომ ეს არ ჩაედინათ, განვაცხადეთ იმის შესახებ, რომ ეს იყო! იყო! თავად გამოვაცხადე ეს ეთერით. შენ ხომ მიყურე. ახალი ამბები ამით დავიწყე. იმიტომ, რომ დანარჩენი ყველაფერი წვრილმანია ამასთან შედარებით. ბირჟები და მსგავსი რაღაცები უბრალოდ სისულელეა. მთავარი ბავშვებია.

მეორე. მე დაგიჯერე. მე ხომ გიცნობ. შენი მჯერა.  

პირველი. ჰო. და სხვებიც შენსავით არიან. მათაც დამიჯერეს. 

მეორე. და მე ახლაც მჯერა. შენი მჯერა. 

პირველი. ეს არ ყოფილა. ხომ ვამბობ. მსგავსი არაფერი მომხდარა. მაგრამ შეიძლება მომხდარიყო!

პაუზა. 

მეორე. გავიგე. შენ მატყუებ. ახლა. მაშინ კი არა, ტელევიზორში, ახალი ამბებიდან, არამედ ახლა. ხომ? უბრალოდ გინდა, რომ დამამშვიდო. ხომ? გიყვარვარ და გინდა, რომ დავმშვიდდე. რომ დავმშვიდდე, ბავშვი დედაჩემისგან წამოვიყვანო, და რომ ვიცხოვროთ, როგორც ადრე, ხომ? თითქოს არ ყოფილა ცოცხლად დამწვარი ბავშვები და მსგავსი საშინელებები. ხომ? ეს გინდა? ტყუილი სიმშვიდისათვის? 

პირველი. მისმინე, ეს უკვე სიბრიყვეა. 

მეორე. არ გინდა. ნუ მატყუებ. ნუ დამამშვიდებ. ნუ დამიცობ ყურებს. მინდა სიმართლე ვიცოდე! და მე ვიცი, ვიცი სიმართლე!

პირველი. ჩემო საყვარელო, მისმინე...

მეორე. ჩჩჩ! ნურაფერს ნუ მეტყვი. 

პირველი. მაგრამ ეს ხომ...

მეორე. ჩჩჩ! როცა მეტყვი ეკრანიდან, რომ ეს ტყუილია - აი, მაშინ დაგიჯერებ. ხოლო მანამდე... 

პირველი. ძვირფასო...

მეორე. ჩჩჩ! ხელს ნუ მიშლი. ხელს ნუ მიშლი, გეთაყვა. ახალ ამბებს ვუსმენ. 

პაუზა. 





მეორე. თუ - არ მისმენთ?

პირველი. გისმენთ. გისმენთ და ყველაფერს ვიმახსოვრებთ. 

მესამე. ყველაფერს ვიწერთ. დიქტოფონზეც და ისედაც.

მეორე. რადგან მე არ მიყვარს, როცა არ მისმენენ. არ მისმენენ, ნიშნავს, რომ პატივს არ მცემენ. 

მესამე. გვერწმუნეთ, ძალიან პატივს გცემთ. 

პირველი. ძალიან. 

მეორე. კარგი... არადა მომეჩვენა... მოკლედ. რაზე გავჩერდი?

მესამე. რომ თქვენი გარეგნობა... 

პირველი. კი, კი, კი, ისეთი გარეგნობა მაქვს, რომ თავისუფლად მომცემენ ოცს. კინოთეატრის ნებისმიერ სეანსზე შევდივარ, ყველგან უპრობლემოდ მიშვებენ. იმიტომ, რომ საშინლად სერიოზული სახე მაქვს. 

მესამე. ჰო. იმიტომ, რომ მზერა... ჭკვიანი მზერა. ჭკვიანი მზერით ადამიანი მუდამ უფროსად გამოიყურება. 

მეორე. ძალიან დამოუკიდებელი ვარ. საშინლად დამოუკიდებელიც კი. 

პირველი. ეჭვი არ გვეპარება. 

მეორე. ანუ, მეთანხმებით, რომ ძალიან ზრდასრული ვარ? ანუ, ჩემს ასაკთან შედარებით?

პირველი. გეთანხმებით.

მეორე. რადგან ერთმანეთს ამდენად პატივს ვცემთ... საით მიმყავს ეს ყველაფერი? მე აქ დაუღალავად ვმუშაობ, ფულს კი დედაჩემი ანგარიშზე რიცხავთ. 

მესამე. წესი ასეთია. 

პირველი. ჩვენ არ მოგვიგონია. 

მეორე. რადგან მე ამდენად ზრდასრული ვარ, იქნებ ჩემთვის მოგეცათ ეგ ფული? ხომ გესმით, მე აქ ვზივარ დილიდან საღამომდე, დედაჩემი ძალიან ცოტას მაძლევს. საშინლად ცოტას! ჩემი ფული მე თვითონ შემიძლია დავხარჯო. ხომ ასეა? მე ხომ უკვე თითქმის ზრდასრული ვარ. 

პირველი (იმეორებს). ჩვენ არ მოგვიგონია.

მესამე. წესი ასეთია. გვაპატიეთ. 

მეორე. ამის დედაც. გვეცადა მაინც. იქნება და გამოსულიყო. კოლა და ფუნთუშა შეიძლება კიდევ?

პირველი. რასაც მაგიდაზე ხედავთ, ყველაფერი თქვენთვისაა. მიირთვით. 

მეორე (გამოტენილი პირით). გემრიელია! დაცემაა!

მესამე. აბა, ომზე რას იტყვით?

პირველი. ჰო, ომზე რას იტყვით?

მეორე. მოგვიანებით კიდევ უფრო დეტალებში დავწერ. 

მესამე. და ზოგადად? ყველაზე პრობლემური ადგილები.

პირველი. უცებ რომ „ბაგები“ ჩამოვყაროთ?

მეორე. ზოგადად? მე მგონია, რომ მთლიანობაში რაღაცნაირად ბინძურია. 

მესამე. ბინძური?

მეორე. კი, მთლიანი სურათი რაღაცნაირად ბინძურია. გასაგებია, რომ ომია, მაგრამ ყველაფერი რაღაც ზედმეტად... მძღნერულია. ისეთი... შემიძლია, რომ არ გავფილტრო? 

პირველი. ნუ გაფილტრავთ, ღვთის გულისათვის. 

მესამე. სწორედ ამის გამო ვმუშაობთ თქვენთან. 

მეორე. მძღნერისფერია. ძველი მძღნერის ფერი. 

მესამე (იწერს და თან იმეორებს). ძველი მძღნერის...

მეორე. მეტი სინათლეა საჭირო. თუ ასე დაჯდები ხუთ საათს მაგალითად, რაღაცნაირად ბანძდება, იმიტომ, რომ ეს ყველაფერი...

პირველი. მუქია? 

მეორე. არა, მუქი არა. მუქი - ეს მაინც სტილია. ეს კი... სხვანაირად ვერ ვამბობ... მძღნერულია რა. 

მესამე. უსიხარულო. 

მეორე. ეგაა! ზუსტად! ეგ სიტყვა! ეს სურათს რაც ეხება. რაც ეხება თვითონ სტრატეგიას. ძალიან გემრიელი ფუნთუშაა... მანდ ყველაფერი ორადაა გაყოფილი - ტვინისმტყვნელები და კაციჭამიები. მე ასე ვეძახი. მარტივია და ეგრევე ხვდები, ვის რომელი სტრატეგია აქვს. 

მესამე. თუმცა, კონფლიქტს გაცილებით მეტი მხარე ჰყავს. 

მეორე. ჩანს ეგრე. რეალურად კი - ტვინისმტყვნელები versus კაციჭამიები.   

პირველი. მოდი, კაციჭამიებით დავიწყოთ. 

მეორე. კაციჭამიების უპირატესობა რიცხოვნობაა. მათი მორალი ნულზეა, არანაირი სტრატეგია არ გააჩნიათ, მაგრამ სამაგიეროდ წარმოუდგენლად იაფი იუნიტები ჰყავთ. და მთავარი, ისინი უბრალოდ სიშავე არიან, წყვდიადი. მათი კვლავწარმოება ძალიან სწრაფად ხდება, ამიტომაც მათ განადგურებაზე არავინ დარდობს. იქეთ მილიონი, აქეთ მილიონი, რესურსებზე შეგიძლია აღარც იფიქრო. ყველანი ბრძოლის ველზე დაეცემიან? არაუშავს, უკვე ახალი იუნიტები მიდიან წინ. და ასე გრძელდება იქამდე, ვიდრე მტერი ჭკუიდან არ გადავა. 

მესამე. კაციჭამიებს რატომ ეძახით?

მეორე. იმიტომ, რომ თავისიანებს ჭამენ. კაციჭამიებთან მთავარი დანაკარგები ფრონტზე გასვლამდე ხდება. ხელმძღვანელობა ჭამს მათზე პატარებს, ისინი ჭამენ მათზე პატარებს, ყველაზე პატარები კი უმარტივესი იუნიტებით იკვებებიან. მათი მორალი ამდენად დაბლაა იმიტომ, რომ იუნიტებმა ძალიან კარგად იციან, რომ თავისიანები მტერზე უარესია. სტრატეგია კი საშინელი აქვთ იმიტომ, რომ რაში გჭირდება სტრატეგია, თუკი რაოდენობით იგებ? ეგრე არ არის?

მესამე. თავისიანების ჭამა რაში სჭირდებათ?

მეორე. მაგას ვერ ახსნი. თუ შენ ხარ მთავარი, მაშინ შენიანები უნდა შეჭამო. ეგეთი წესრიგი აქვთ. 

პირველი. და ეს ტვინის...

მეორე. ტვინისმტყვნელები? ეგენი უფრო ცბიერები არიან. უწევთ იყვნენ ცბიერები, რადგან მათი იუნიტები მცირერიცხოვანია. ამიტომაც ტვინებს ურეცხავენ. მარტივად რომ ვთქვათ, ტვინებს უტყნავენ რა. 

პირველი. ეგ როგორ?

მეორე. მოტივაციას უმაღლებენ. ესეც საკუთარ ტერიტორიაზე ხდება, ომამდე. მაგათ მორალი უნდა ჩაუნერგო, რომ მათმა იუნიტებმა იცოდნენ, რისთვის იბრძვიან და ეს ყველაფერი რას ემსახურება. მორალის ჩანერგვაზე მიდის იმის ნახევარი, რასაც სახელმწიფო გამოიმუშავებს, მართლა არარეალურად ძვირი ჯდება. ეგ რომ არ იყოს, ყველანი შოკოლადში იცხოვრებდნენ.

მესამე. მაგრამ რესურსებს მაინც ხარჯავენ?

მეორე. ტვინის ტყვნაში? კიიი, აქ ყველაზე დიდი დანახარჯებია. ასე რომ არ იყოს, მაშინვე დაამარცხებდნენ ამ იუნიტებს. გარდა ომისა, იქ კიდე რა ხდება? კაციჭამიების ტერიტორიებიდან მუდმივად გამორბიან სამოქალაქო იუნიტები. ესენი ერთგვარი პარაზიტებია. ისინი გარბიან, რათა კაციჭამიების კერძი არ გახდნენ. ისინი გარბიან და სულ ახალ-ახალ ტერიტორიებს ასნებოვნებენ. და ამ ტერიტორიებზე ტვინისმტყვნელებს მორალი და მოტივაცია უვარდებათ. ერთადერთი, რითაც მათ შეუძლიათ შეწინააღმდეგება, ტვინისტყვნაა. საჭიროა თავისიანებსაც და მოსულებსაც ერთნაირად ტვინი მოუტყნან. და მაშინ ისინი ტერიტორიების შენარჩუნებას ახერხებენ.

მესამე. მათგან უფრო ეფექტიანი ტაქტიკა მაინც რომელს აქვს?

მეორე. საქმე ისაა, რომ არცერთს. თუ ომი სწრაფია, მაშინ ეფექტიანები კაციჭამიები არიან, თუ კამპანია იწელება, აქ უკვე ტვინისმტყვნელები ძლებენ დიდხანს. გეიმპლეიც ასეთი წყალწყალა ამიტომაა, ხან ესენი იმარჯვებენ, ხანაც ისინი.

პირველი. აი, თურმე, როგორი გეიმპლეი ყოფილა: წყალწყალა.

მეორე. ძალიან წყალწყალა. მაგრამ ფულს განა ტყუილად მიხდით! ყველაფერი მოფიქრებული მაქვს!

მესამე. გაგვიზიარებთ?

მეორე. თუკი სიგარეტს მომცემთ. ვხუმრობ-ვხუმრობ. მოკლედ, თამაშში კიდევ ერთი ოპცია უნდა გავითვალისწინოთ... 

მესამე. რომელი?

მეორე. საჭიროა, რომ ტვინისტყვნა კაციჭამიებსაც ჰქონდეთ. უბრალოდ დავუმონტაჟოთ ისეთი ღილაკი, რომ დროგამოშვებით თავიანთ იუნიტებს ტვინი უტყნან. თუნდაც მინიმალურად! როგორც ხდება ხოლმე - „პატრიოტიზმის დონის აწევა“. და მაშინ კაციჭამიებს ვეღარაფერი გააჩერებს. მაღალი მორალით ისინი რუკიდან ყველას გაყრიან. რა? მაგარი რამე მოვიფიქრე?

მესამე. მაგარი. მაგრამ საქმე ისაა, რომ ეგრე ვერ გაკეთდება...

პირველი. სამწუხაროდ ვერანაირად... 

მეორე. კარგით რა! ელემენტარული რამეა, ეგეთი უამრავი თამაში მინახავს!

მესამე. ინფორმაციულ ნაკრებს რომ გაცნობოდით...

პირველი. დიახ. იქ ყოველი კამპანიის თავის წინ ეკრანზე ჩნდება ტექსტი და სპეციალური მინიშნება რეალურ ქვეყნებსა და მოვლენებზე. ამიტომაც თამაშში ვერ გავაკეთებთ იმას, რაც რეალურად არ არსებობს.  

მესამე. ეს ჩვენი კონცეფციაა, ვიღებთ თანამედროვე ისტორიას, რომლის ბაზაზეც ვაგებთ...

მეორე (უნდობლად). გინდათ თქვათ, რომ კაციჭამიები და ტვინისმტყვნელები მართლა არსებობენ? 

პირველი. როგორ გითხრა, ჩვენ მათ ცოტა სხვაგვარად ვეძახით.

მეორე. ვინ კითხულობს საერთოდ ამას? მე ერთხელაც არ წამიკითხავს! საერთოდ აზრზე არ ვარ, რომ ეს „რეალურ მოვლენებზეა“!

მესამე. ყურადღებით რომ წაგეკითხათ მასალა...

მეორე. ჰოდა, გეუბნებით, რომ ეგ თქვენი მასალა მაგ იდიოტური ტექსტებით, მაგარი სიჩლუნგეა! საერთოდ არ მისმენთ!

პაუზა.

მესამე. გისმენთ.

პირველი. და სხვათა შორის, ყველაფერს ვიწერთ.

მეორე. არ ვიცი, რეალურად როგორაა მაგ თქვენს რეალურ სამყაროში, მაგრამ შეიძლება გამოშტერდე იმდენი თამაში მაქვს გატესტილი! ზუსტად ვიცი - კაციჭამიებს ეგეთი ოფცია უნდა გაუჩნდეს! და როცა გაუჩნდება, მაშინ იქნება ნამდვილი გეიმპლეი და არა წყალწყალა მძრეველობა. მაშინ ნამდვილი ომი დაიწყება და არა ძველებური მძღნერის ჭამა. გაიგეთ! დაიწყება ნამდვილი ომი!

მესამე (დამამშვიდებლად). კარგი. გავიგეთ. მართლა გავიგეთ, რაც თქვით. 

პირველი. თქვენს ექსპერტულ აზრს გავითვალისწინებთ. 

მესამე. და ყველაფერი ჩავიწერეთ. სულ ესაა? დავასრულეთ?

მეორე. ჯანდაბა, როგორც გინდათ. აი, ნახავთ, რომ ყველაფერი ზუსტად ისე მოხდება, როგორც გითხარით, არ ვიცი სად - ინტერფეისში, გეიმპლეიში თუ კიდევ სადმე. კარგი... მარტო ერთი კითხვა... შემთხვევით, მოსაწევი ხომ არ გაქვთ?

პირველი. თქვენთვის სიგარეტის მიცემას არ ვაპირებ. 

მეორე (მხრების აჩეჩვით). რა გაეწყობა. და კიდევ... შეგიძლიათ, რომ დედას არ უთხრათ უხამსი სიტყვები რომ ვთქვი?... 

მესამე. გპირდებით.

მეორე. კარგი. მარტო ამ ფუნთუშას ავიღებ. და ამასაც. აბა, კარგად ყველას. და კიდევ, სურათი გამოცვალეთ, შეარჩიეთ რამე ლამაზი. უკვე მივხვდი, რომ როგორც ცხოვრებაში ისე გინდათ, ცხოვრებაში კი ყველაფერი ულამაზოა. მაგრამ ეს თამაშია! და თამაში ლამაზი უნდა იყოს!






მესამე. უკვე ორი წელია არ ვეწევი. დიდხანს და ტანჯვით ვაგდებდი, და მიხარია, რომ არ ვეწევი. მიხარია თქვენთვის საკუთარი გამოცდილების გაზიარება. მინდა არამწეველები მეტნი და მეტნი იყვნენ. უპირველეს ყოვლისა, დაიხსომეთ - როდესაც მოწევას თავს ანებებთ, ყველაფერი, რაც თქვენს თავს მოხდება, თქვენ მიერ აღქმული იქნება, როგორც მიზეზი მოწევის ხელახლა დასაწყებად. როდესაც მოწევას შეეშვებით, იმავე დღესვე სამსახურიდან დაგითხოვენ. ამას გპირდებით. ვხუმრობ. და მაინც, მსგავს ვითარებებში ერთადერთზე თუ იოცნებებთ: იყიდოთ სიგარეტი და რაც შეიძლება გრძელი ნაფაზი დაარტყათ. ამიტომაც უნდა დაიხსომოთ, რომ ეს მხოლოდ და მხოლოდ გამოცდაა, რომელმაც თქვენი ნება სულ უფრო უნდა განამტკიცოს გამარჯვებისკენ.

ნება მომეცით ჩემი ისტორია მოგიყვეთ. გვიანი შემოდგომა იყო, ჰაერი ისეთი ბასრი იყო - ყველა მწეველმა იცის, რას ქვია სუსხისგან გაბასრებული ჰაერი - თითქოს სასუნთქ მილში დანას გირჭობდა. უკვე ოთხი დღე იყო, აღარ ვეწეოდი, ანუ ვერ გეტყვით, ნისლი, რომელიც ქუჩაში გაწოლილიყო, ნამდვილი იყო თუ უფრო ჩემს თავში არსებობდა. მე და ბავშვი ხატვის გაკვეთილიდან ვბრუნდებოდით, ჩემი სახლიდან რამდენიმე კვარტლის მოშორებით. თავისი პატარა ბავშვის სკუტერით მოდიოდა ჩემ უკან, დროდადრო წინ გაიჭრებოდა, და ისევ უკან ბრუნდებოდა, პატარა ძაღლივით. არ მახსოვს, რა მოხდა: როგორც ჩანს, სიგარეტების ჯიხურთან შევყოვნდი, დაბნეულად შევხედე და გზა გავაგრძელე. სწორედ მაშინ შევნიშნე, რომ ბავშვი ჩემთან არ იყო. ალბათ, წინ წავიდა-მეთქი, - ვიფიქრე და ნაბიჯი ავაჩქარე, სახლისკენ გავუხვიე და ორიოდე კვარტალი გავიარე, რათა დავწეოდი. მაგრამ რაღაც დროის შემდეგ, როცა კარგად განათებულ ტროტუარზე გავედი, საიდანაც წინ საკმაო მანძილი ჩანდა - მივხვდი, რომ იქ, წინ ის არ იყო. მაშინ უკან მივბრუნდი სწრაფი ნაბიჯებით, რომელიც დროდადრო სირბილში გადამდიოდა. არსად არ იყო. შეეძლო სიგარეტების ჯიხურთან ეზოებში შესულიყო, - დავასკვენი და იქეთ გავიქეცი, სიბნელისკენ.

მწეველ ადამიანს სირბილი ძალიან უჭირს, ასი, ორასი მეტრი და პირში სისხლის რკინისებურ გემოს გრძნობ, ფილტვები გეწვის და გაყინული ჰაერით, როგორც ნაცრით, გევსება. ეზოებში არსად არ იყო. ცოლს დავურეკე, თეატრში იყო და არ მიპასუხა. პოლიციაში დავრეკე. დისპეჩერმა მკითხა, კონკრეტულად რომელ სახლთან დგახარო. სიბნელეში სახლის ნომერი არ ჩანდა, განათებული ადგილისკენ გაქცევა მომიწია, მაგრამ იქაც, ჩემდა სამწუხაროდ, აღმოჩნდა, რომ ნომერი არ ეწერა. სახლებს შორის დავრბოდი და ჩემი ბავშვის სახელს ვიძახდი. ბნელ ეზოებში ვიღაც გაურკვეველი ადამიანები, სქელი ქალები, რომლებიც ძაღლებს ასეირნებენ, ყველანი მხრებს იჩეჩავენ, ყველა ეზო მსგავსია, ყველგან შუაში საბავშვო მოედნის ჩაშავებული ჩონჩხებია...

უკვე ვეღარ ვიგებდი, სად ვიმყოფებოდი, ალალბედზე სახლებს შორის გავიქეცი, მანქანის ხმაურს გავყევი და... ზუსტად სიგარეტების ჯიხურის წინ ვარ. გარშემო მიმოვიხედე, იქნებ სასწაული ხდება, უბრალოდ ხომ ხდება ისე, რომ რაღაცას ეძებ და თურმე ჯიბეში გიდევს, ზუსტად ასე მოხდა, დაე, იყოს რაც არის! დაე იყოს! არავინ...

და მივხვდი, თუ ახლა არ მოვწევ, მოვკვდები. სისხლი ისე მირტყამდა ყურებში, თითქოს უზარმაზარ დოლში ვიჯექი, და ამ დოლზე ვიღაც მთელი ძალით აბრახუნებდა. ბამ-ბამ, ბამ-ბამ!

ჯიხურთან მივედი, სიგარეტებს შევხედე... და უცებ მივხვდი, რომ ეს უბრალოდ გამოცდაა, და ის ყოველთვის გემართება, როცა სიგარეტის მოწევას თავს ანებებ, და თუ ახლა მე მოვწევ, მაშინ პრინციპში მოვკვდები თუ არ მოვკვდები - ამას არანაირი მნიშვნელობა აღარ ექნება. და იცით... არ მოვწიე. არ მოვწიე მაშინ და ამის წყალობით დღემდე არ ვეწევი. იმიტომ, რომ თუ არ მომიწევია იმ ვითარებაში, რა უნდა მოხდეს შემდეგ ისეთი, რომ მე სიგარეტი კვლავ პირში ჩავიდო? გესმით? კლდე ვარ! გმადლობთ ყურადღებისთვის! ნახვამდის!





პირველი. ლანჩ ბრეიკზე ჩემს მაგიდასთან მოდის, წარმოგიდგენია, და ამბობს - თქვენი გამოკითხვა მხოლოდ დიდ რაოდენობაზე მუშაობს. ჩვენ ინდივიდუალური მიდგომა გვაქვს. წარმოგიდგენია? ინდივიდუალური. სად იყურები?

მეორე. არსად. ნამდვილად არსად. შენ გიყურებ. 

პირველი. ინდივიდუალური. მ-და...

მეორე. რა?

პაუზა.

მეორე. რა?

პირველი. ვერ გაიმეორებ. შენ ახლა ვერ გაიმეორებ, რაც გითხარი. ასეა?

მეორე. გავიმეორებ.

პირველი. გელოდები.

მეორე. ინდივიდუალური.

პირველი. შემდეგ.

მეორე. ინდივიდუალური...

პირველი. გისმენ, გისმენ.

მეორე. მაპატიე.

პაუზა.

მეორე. მაპატიე, გთხოვ.

პაუზა.

მეორე. მაპატიე. ღუმელიდან რაღაცა ხმა მომესმა, მაგრამ ვიცი, რომ იქ არაფერია. ვიფიქრე, რომ რაღაცა ცივდება, მეტალი ცივდება, და ასე ხდება ხოლმე, როცა მეტალი ცივდება, ტკაცუნობს. 

პაუზა. 

მეორე. თითქოს ვიღაც აკაკუნებს.

პირველი. რად გინდა ეს? ჩემი მდგომარეობიდან გამოყვანით რას იგებ? რატომ გინდა, რომ გირტყან? როგორ ფიქრობ, ამის ჩადენა მეხალისება? კითხვას გისვამ. 

მეორე. არა...

პირველი. რა არა?! 

მეორე. არ გეხალისება.

პირველი. მაშინ რატომ? რისთვის მაიძულებ ამას? გარყვნილი ხარ? იქნებ გსიამოვნებს, რომ გცემენ? ამიტომ ხომ არ გადაგყავარ ჭკუიდან? დამპალო! ამიტომ?! 

მეორე. მაპატიე...

პირველი. დამპალო, შენ უბრალოდ... უჰ... უნდა დავმშვიდდე. შენ ადამიანში მხეცს აღვიძებ, გესმის? ხვდები? შეკითხვას გისვამ! 

მეორე. კი...

პირველი. გესმის?! თვალებში მიყურე! 

მეორე. მესმის...

პირველი. მაგრამ მე ხომ მიყვარხარ. უბრალოდ სარგებლობ ამით. სარგებლობ, რომ შენზე დამოკიდებული ვარ, რომ ჩემთვის სულერთი როდია, რა მოგივა.  

მეორე. მაპატიე. 

პირველი. მაგრამ ახლა შენსას ვერ მიაღწევ. ახლა ვერ მიაღწევ, რომ დაგარტყა. ვმუშაობ ამაზე. ძვირფასო... 

მეორე. მადლობა...

პირველი. რა მადლობა? რა მადლობა?! შენ რა, გინდა, რომ ჩემთვის სულერთი იყოს, არა?! ფეხებზე რომ მეკიდო, არა?! ხომ?! რომ აღარ ვეცადო, შენგან ადამიანი შევქმნა?! გინდა, რომ შეგაფურთხო?! ჰა, მიიღე! გაფურთხებ! მიიღე! ხომ ეს გინდოდა?! ჰოდა გაფურთხებ! დაგარტყა კიდეც? მუშტი ჩაგაფარო პირდაპირ...

პაუზა. პირველი გაჭირვებით მშვიდდება.

პირველი. თუ - გინდა, რომ შენზე ვზრუნავდე? რომ გზრდიდე, რომ არ მიგატოვო? რომ შენ გვერდით ვიყო? მუდამ გვერდზე გეჯდე და მუხლებზე მედოს შენი ხელი. რა გინდა? ა? რა გინდა? მითხარი აბა...

პაუზა.

მეორე. მე... არ ვიცი...

პაუზა.

პირველი. ცნობიერება არ გყოფნის, არა?

მეორე. ჰო...

პირველი. უაზრო ხარ. როგორც „თევზი, რომელიც ცურავს ოკეანის დინებაში, რომლის ნაწილიც წყალია, ნაწილი - თბილი დინება, ნაწილი - უაზრო თევზი.“ თუ როგორ არის მანდ?

პაუზა.

პირველი. რატომ შეიშმუშნე და შეიჭმუხნე ასე? ან კიდევ, ეს ადგილი მომწონს: „ჩემი მხარეები სარკეა, რომლებშიც აირეკლება ფირუზისფერი არარა, და ეს სულაც არ ჰგავს იმას, როგორც ჩემს თავშია, რომელიც წითელი ლაქებით პულსირებს“. პოეტურია. ფიქრობდი, ვერ შევამჩნევდი, რომ გისოსი ვიღაცამ გასწია? განა, იმდენად მჯერა შენი სისუფთავისკენ ლტოლვის, რომ დავასკვნა, სავენტილიაციო გისოსი გაწიე იმისთვის, რომ ჭუჭყი მოგეწმინდა ან რაღაც მაგდაგვარი. საკმაოდ ბინძური ვინმე ხარ, გამოტყდი. გიყვარს სიბინძურე? ა? არ მიპასუხო, ისედაც ვიცი. 

პაუზა.

პირველი. აი, თურმე რაშია საქმე. თურმე, მწერალი გვყავხარ აქ... როგორც... რა ქვია იმას... როულინგსი. არა? თევზი, წყეულიმც იყოს თევზი! თევზს ვინღა დარდობს. ყველაზე საინტერესო, თავისთავად ცხადია, შენი ეროტიკული ზმანებებია... არა? ოცნებები იმ ბიჭზე, მეზობელ პრინცზე. არა?

პაუზა.

პირველი. ჰოოოოო... რას მომშტერებიხარ? რა თქმა უნდა, როცა შენი ქაღალდები გისოსთან ვიპოვე, გადავწყვიტე რევიზია ჩამეტარებინა. გამომეკვლია ბინის კვადრატი, მენახა, იქნებ ჩვენი მწერალი ქალი კიდევ რამეს წერს? კიდევ სად შეიძლება, რომ ქალმა ქაღალდები დამალოს? ტრუსში? მოგეხსენება, რომ მწერლები, საერთოდ, საკმაოდ ორიგინალური ხალხია, ორიგინალური ტვინებით. შევნიშნოთ, არა ქათმის ტვინით, არამედ ორიგინალურით! ადამიანები ორიგინალური ტვინებით თავიანთ ნაწერებსაც ორიგინალურად მალავენ. ხოლო ადამიანები ქათმის ტვინებით ტრუსში იტენიან. თუმცა, იცი, რომ ვცდები. მაპატიე. მაპატიე, ჩემო მეგობარო, აქ მე მართალი არ ვარ. იმიტომ, რომ ქათმისტვინა ადამიანები არ არიან ადამიანები. ისენი ქათმები არიან. არა? ხომ ლოგიკურია? ვინ არიან? ქათმები? აბა?

მეორე. ქათმები.

პირველი. ქათმები... შე დამპალო. მე შენ, როგორც ადამიანს, გიდგები, მაგრამ შენ დამპალი ხარ. „ის თავისი ბინიდან გამოვიდა ზუსტად ჩემს კვალდაკვალ.“ მარტო სექსი გიტრიალებს თავში, არა? მთელი თვე არაფერი, მერე კი: „გამიღო და მიმაყენა ლიფტის კარებთან. იქამდე მიღიმოდა, სანამ მაჯაზე ჩალურჯება არ დაინახა“. რამდენჯერ მითქვამს შენთვის, საკუთარ თავზე იზრუნე-მეთქი, რას დაემსგავსე? რაღაც ჩალურჯებები, რაღაც ლაქები თავში. განა, ასეთი იყავი, როცა ცოლად გამომყევი? ეს რას ჰგავს, კარის ზარის რეკვაზე რომ იფსამ? ეს, ჯანდაბა... ეს ხომ ამაზრზენია! მაგრამ როგორც ჩანს, მეზობელ პრინცს ეს ყველაფერი მოსწონს, არა? მოსწონს მყრალი, ჩაფსმული კახპები, არა?! მიპასუხე!

მეორე. კი...

პირველი. აი, ხომ ხედავ. დიალოგი გამოგვდის. სულაც არ გინაწყენდები. თუმცა კი მეზობელ პრინცთან მიღალატე. შენს დღიურში მართლაც რომ პრინცად გამოიყურება. ბრწყინვალე მეზობლის პრინცია. გაქვს გემოვნება, ვერაფერს იტყვი. ვხუმრობ. სხვა მამაკაცს შეეძლო ასე ეხუმრა, თუ გაიგებდა, რომ ცოლი მეზობელთან ჰღალატობს? შეკითხვას გისვამ. 

მეორე. არა.   

პირველი. რა? 

მეორე. არა, არ შეეძლო.   

პირველი. მე კი ვხუმრობ. საუბრის აღწერა შესანიშნავად გამოგდის. მონათესავე სული. პირველი სექსი. უბრალოდ... უბრალოდ ბრავო! ბრავო, მაგარი ხარ! რა უნდა უპასუხო, როცა გაქებენ?

მეორე. გმადლობთ.  

პირველი. ზურგს უკან მღალატობდი. სად იმალებოდა, როცა სახლში სადილზე ვბრუნდებოდი? აქ, კარადაში? რას დუმხარ? გიწერია, რომ მაშინ კარადაში იჯდა. შემთხვევით, ახლაც იქ ხომ არ არის? სწორედ ახლა? ა? შეიძლება გავაღო? 

მეორე. როგორც გინდა...  

პირველი. იქნებ, ახლა თავს დამესხმება და მომკლავს? როგორ მოვიქცე? გავაღო თუ არა? იქნებ, ჩემი სადილი უნდა დავამთავრო და სამსახურში დავბრუნდე? კარადა კი არ შევამოწმო? შევამოწმო თუ არა? კი თუ არა? შევამოწმო თუ არ შევამოწმო? მიპასუხე!

მეორე. არ გინდა...  

პირველი. მე ხომ ასეთი დაუცველი ვარ, ძალიან არასპორტული, შემომხედე! ღიპიანი, ხეშეშთმიანი, ცუდად ვხედავ... ის კი, როგორც გიწერია მანდ, ძალიან ძლიერია, ძლიერი ზურგი აქვს, ხო, ხო, მომეწონა ეგ სცენა, აღვიგზენი, მიუხედავად იმისა, რომ გიცნობ და აღსაგზნებიც არაფერია. იმის თქმა მინდა, რომ იმდენად კარგი ვერ ხარ, რომ შენზე აღვეგზნა, მაგრამ აღვიგზენი. ბრწყინვალე სცენაა. ყოჩაღ! არ მესმის?!

მეორე. გმადლობ. გემუდარები...

პირველი. ქაღალდზე გაცილებით ენაწყლიანი ხარ, ვიდრე ცხოვრებაში. და ეროტიკული. რატომ არის ასე? როგორც არის, ეხ, ლამაზო პრინცო! გამოდი! ვაღებთ კარადას... ყველანი მოვემზადოთ... დასცხეთ დაფდაფებს, ჩაჰბერეთ საყვირებს, წარმოგიდგენთ...   

მეორე. არ გინდა... გევედრები...

პირველი. წარმოგიდგენთ... კარადა! სხვათა შორის, აქ ძალიან სიბინძურეა. შენს პრინცს მტვერზე ალერგია არ აქვს? გაგეწმინდა მაინც აქაურობა. უხერხული იქნება მისთვის აქ ჯდომა და ლოდინი, სანამ სამსახურში დავბრუნდები. 

პაუზა.

პირველი. რა გიყო, მითხარი! ა? მწერლური ვნებები გაგიმძაფრო? თუ - ჩამოგართვა ფურცლები და კალმები? ეს მე შემიძლია. 

მეორე. როგორც იტყვი...

პირველი. დავფიქრდები. ამას მოფიქრება არ უნდოდა? წარმოსახვა არ სჭირდებოდა?... მეზობლის პრინცი მოპირდაპირე ბინიდან, თქვენი რომანი, ეს ყველაფერი... ბინძური დეტალები... ხომ უნდა მოახერხო! ვხედავ, თავი კარგად გიმუშავებს, მიუხედავად ლაქებისა. ან შეიძლება, სწორედ ლაქები გეხმარება, ა? 

პაუზა.

პირველი. მისმინე, იდეა მაქვს! რა მოხდება, მე რომ ვიქირავო ის ბინა, მოპირდაპირედ. ა? უკვე მესამე წელია ცარიელია. მე კი ვიქირავებ და გადავსახლდები. ვითომ ის პრინცი ვარ? ა? და შენი დღიურის ყველა თავს გავითამაშებთ. რიგრიგობით, როგორც გიწერია. ნახე, გავდივარ სახლიდან, ვითომ მე მე ვარ - შენი ქმარი და სამსახურში მივდივარ, მერე მეზობელ ბინაში გავიქცევი, ტანსაცმელს ვიცვლი და შენს კარზე ვრეკავ, უკვე პრინცი ვარ, ვითომ იმის გაგება მსურს, სად შეიძლება ახლომახლო ფოტოატელიე იყოს. შენ კი ჩემს ზარზე იფსამ, როგორც შენს დღიურშია, კარიდან მელაპარაკები და უცებ ტირილს იწყებ, მე ვიბნევი და შენს დამშვიდებას ვიწყებ, როგორც გიწერია, მერე შენთვის ყვავილი მომაქვს და კარის სახელურზე ვამაგრებ. არა? მერე კი, მე ისევ მე ვარ, შენი ქმარი, კიბეებზე ამოვდივარ, შენ პანიკაში ვარდები, ყვავილს სასწრაფოდ აძრობ კარის სახელურს, მე - შენმა ქმარმა თვალი რომ არ მოვკრა, და სავენტილიაციო გისოსის უკან მალავ, ღამით კი დაწერ მოთხრობას თევზზე და ყველაფერი იწყება - ჩვენი რომანი, ლამაზი, შესანიშნავი რომანი, სასტიკი ქმრის ზურგს უკან, და... ამის დედაც, გენიოსი ვარ... არა? ხომ ასე გინდა? ხომ გინდა, რომ შენს პრინცად ვიქცე? არა წარმოსახვითად, არამედ ნამდვილად. გინდა? შეკითხვას გისმევ.

მეორე. მინდა. 

პირველი. მაგარია, მაგარია, მაგარია. ტყავის ქურთუკი უნდა ვიყიდო. მართლა. ტყავის ქურთუკი. მაშინ კი ნამდვილი პრინცი გავხდები. მაგარია, მაგარია, მაგარია. და სამზარეულოს მაგიდაზე დაგატყნავ. მოპირდაპირე ბინის მეპატრონეს უნდა დავუკავშირდე. ალბათ სახლმართველობიდან მომიწევს, არა? სადმე ხომ იქნება მისი კონტაქტები? დავფიქრდები, როგორ მოვიპოვო. ყველაფერი წინდაწინ მოსაფიქრებელია. გენიოსი ვარ. არა, პრინცი ვარ. შენ კი ჩემი პრინცესა ხარ. მაგარია, მაგარია, მაგარია. მოდი გაკოცო. მოდი აქ. აი ასე. ხვალიდან დავიწყოთ. შენც ხომ უნდა მოემზადო. ახლა კი სამსახურში უნდა გავიქცე. შენი ქმარი სამსახურში მივდივარ. შენი პრინცი კი ხვალ გამოჩნდება. ვერ ვითმენ, ისე მინდა. შენც ეგრე ხარ? ა? შეკითხვას გისმევ. 

მეორე. კი, მეც ერთი სული მაქვს. 

პირველი. მიყვარხარ.  

მეორე. მეც მიყვარხარ. 

პირველი. კაი. წავედი. დღიური თან მიმაქვს. ხვალამდე პრინცის რეპლიკები უნდა დავიზეპირო. ყველაფერი ძალიან მაგრად მოვიფიქრე. მაგარია, მაგარია, მაგარია. პაკა.

მიდის. კარადიდან გამოდის მესამე. 

მეორე. წავიდა. 

მესამე. შენ მე თვალებით გამაჩერე. 

მეორე. ჰო.

მესამე. რატომ?

მეორე. მზად არ ვარ. 

მესამე. მაგრამ ის ამას იმსახურებს. თვალი რომ ჩაგეპაჭუნებინა, ხელით რომ გენიშნებინა, დავარტყამდი. ეგრევე დაეცემოდა და გაითიშებოდა. და იქვე ჩავაძაღლებდი. შენ არაფრის გაკეთება არ მოგიწევდა. 

მეორე. არ შემიძლია. ნამეტანი...

მესამე. ნამეტანი? წლების განმავლობაში და კიდევ ნამეტანი? კიდევ ნამეტანი?

მეორე. მე არ შემიძლია.

მესამე. უკვე არჩევანი აღარ გვაქვს. ხვალ ის ჩემს ადგილს დაიკავებს. და მორჩა. და უკვე ვერსად გაიქცევი.

მეორე. რა უნდა ვქნა?

მესამე. მე გადავწყვეტ.

მეორე. არა.

მესამე. შეგიძლია მითხრა, რატომ არ უნდა მოვიქცეთ ასე? დაასახალე თუნდაც ერთი მიზეზი, რატომ უნდა იცოცხლოს. თუნდაც ერთადერთი. 

მეორე. და მაშინ არ მოკლავ?

მესამე. თუკი მეტყვი, რატომ არ უნდა გავაკეთო ეს, არ ვიზამ. 

პაუზა.

მესამე. დამიმტკიცე. 

პაუზა.

მეორე. არ შემიძლია. უფრო სწორად, შემიძლია, მაგრამ არა ახლა. ვიცი, მაგრამ ვერ ვიხსენებ იმ სიტყვას. თავი მტკივა და ვერ ვკონცენტრირდები, და ამის გამო მეჩვენება, რომ სინამდვილეში არ არსებობ, და რომ მარტო ვზივარ და ვფიქრობ იმაზე, როგორ მოვკლა ქმარი, და ვფიქრობ იმაზე, როგორ არ მოვკლა ის, და ამისაგან თავი ორად მეპობა, იმიტომ, რომ...

მესამე. ვარსებობ. ჩვენ მას საბოლოოდ გავუსწორდებით და თავიც არასდროს აგტკივდება. და მე ყოველთვის ვიარსებებ.

მეორე. გავიხსენებ, რატომ არ შეიძლება ამის გაკეთება. 

მესამე. სხვა გამოსავალი არ გვაქვს. 

მეორე. გავიხსენებ, რატომ არ შეიძლება მისი მოკვლა. უბრალო სიტყვაა. ის აღნიშნავს... ეს ცნება... გთხოვ, ცოტა დამაცადე, ცოტა დრო მჭირდება, გამახსენდება. ახლა თავი ძალიან მტკივა. მაგრამ აუცილებლად გავიხსენებ. 

მესამე. რას გულისხმობ?

მეორე. ცოტაც მადროვე.

მესამე. დრო აღარ გვაქვს. ხვალ...

მეორე. ხვალამდე მადროვე! ხვალამდე, მადროვე ხვალამდე!

მესამე. კარგი.

პაუზა.

მესამე. ხვალ მოვალ და ამას ერთად გავაკეთებთ. და გავთავისუფლდებით. და ერთად ვიქნებით. და არასოდეს ვიავადმყოფებთ. 

მიდის.

მეორე. ძალიან მარტივი რაღაცაა. დამაწვიყდა, მაგრამ გავიხსენებ. აუცილებლად გამახსენდება. აუცილებლად გავიხსენებ. ძალიან ძალიან მარტივია. ძალიან მარტივი.


ფარდა.

